
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

С. Бадраагийн орчуулга

	 


МИНИЙ ХЭНЭГГҮЙ АХ

	 

	Шуудан хүргэгч бүсгүй их барилгын бөөн татанга. цамхаг, төмөр аргамж дундуур явж бригадын дарга Иван Громовыг олов. Иван өөдөө хараад хэн нэгийг,

	— Чи тэнгэрийн хэрээ тоолоод байх явдалгүй, наад хийж байгаагаа хараач! гэж зандарч байв. Тэр дээрээс хариу дуу гарахад

	— Чи буугаад ир. Чамтай ярина даа! гэжээ.

	— Громов гэдэг та мөн үү?

	— Аан?

	— Иван Николаич Громов мөн үү?

	— Мөн

	— Танд цахилгаан иржээ.

	Иван цахилгааныг авч уншаад бүсгүйн нүүр өөд харснаа, овоолоотой тоосгон дээр сууж ханцуйгаараа духаа арчив.

	Өнөө бүсгүй сайх цахилгааны утгыг мэдэж байгаа бололтой Иваныг харж, тасалбар бичиг харандаа хоёрыг барьж Иванаар гарын үсэг зуруулах гэж хүлээж байв. 

	Иван цахилгааныг бас нэг уншаад толгойгоо тулан суув. 

	Тэр бригадын хоёр ажилчин ирж. 

	— Юу болов, Иван? гэв. 

	— Эцэг маань үхлүүт гэнэ

	— Та гарын үсэг зурна уу гэж бүсгүй хэлэв. 

	— Аан?

	— Цахилгаан хүлээн авлаа гэж... 

	Иван заасан газар нэрээ таталган бичиж бүсгүй ч явав. 

	— Алив! гэж нөгөө хоёр ажилчны нэг нь цахилгааныг авч уншаад

	— Энэ Семен гэдэг чинь юу юм? гэв. 

	— Миний дүү. 

	— М-мг... 

	Бас нэг ажилчин ирж, 

	— Юу болов? гэхэд

	— Иваны эцэг муу гэнэ ээ гэв. 

	 

	... Галт тэрэг их л гунигтай хүчлэн гууглана. Иван вагоны залгаа дээр зогсоод тамхи сорж цонхоор ширтэнэ. 

	 

	Сеня Громов хэмээгч давжаа биетэй, туранхай залуу эзгүй гэрт ганцаар их л гунигтай алмайран сууна. Саяхан ширээн дээр эцгийн нь шарил байсан билээ. Дараа нь тэр ширээнээ тайлгын гунигтайхан идээ зассан байжээ.... Хүмүүс санаа алдацгаан, аль болохоор тайтгаруулж байв. Насан өөд болсон Николай Сергеевичийн сүнсийг амгалан тонилгох гэж жаал зугаа балгацгаагаад улс ч тарж, Сеня ганцаар үлдсэн юм санжээ. 

	... Иван орж ирэв. 

	Сеня хараад амаа мурийлгаж, нүдээ цавчилсаар урдаас нь босон очоод, 

	— Өнгөрчихсөн дөө... Сая гаргаад ирлээ гэв. 

	Иван турьгүйхэн биетэй Сеняг тэврэн авч эв хавгүйхэн энхрийлэв. Цаадах нь ахынхаа элгэнд наалдаж учиргүй уйлж, уйлахыг больё гэвч чадахгүй байв.

	— Яах вэ дээ, Сеня минь. Уйлахаа боль доо

	— Аав чамайг их л хүлээсэн дээ... Дандаа л үүд рүү хараастай байсан шүү... 

	— Яая гэхэв дээ. Сеня!

	Ах дүү хоёр адилгүй. Сеня бол хавчгар биетэй, өрвийсөн үстэй ердөө их хөнгөн дэгдгэнүүр бас яриа хөвгүүн агаад одоо хорин тавтай гэхэд нэн ч овор бага харагдана. Иван бол гуч гарсан бөгөөд өргөн чийрэг мөртэй, дунд зэргийн нуруутай бадируун шулуун царайтай, яльгүй гунигтай мэт бат тайван харцтай ийм нэгэн билээ.

	— Яах вэ яах вэ, Сеня минь, одоо яая гэх вэ. 

	Сеня нусаа нийж, нулимсаа арчаад ширээ тийш очив. Иван гэрийн доторхыг нэгэнтээ тойруулан харав. 

	— Чи чинь ганцаараа байгаа юу?

	— Ондоо хэн байх юм?... Улс жаахан сууж, гашуудал тайлж байгаад тараад явсан. Анисья эгч орой ирж юм хум жаахан өөд татаж өгнө гэсэн дээ. 

	Иван тамхи асааж ширээнээ суугаад шавхруутай аяга таваг тохойгоор түлхэж гэрийн дотуур тойруулан харав. 

	Сеня мөн ширээнээ сууж, 

	— Аав маань нас барахын өмнө ямар болсон гэж бодно. Бүр яс арьс болж дөнгөж хориод л кило болсон байх... Харин амьсгаагаа хураан хураатал ухаантайгаа байсан шүү гэв. 

	Иван янжуур тамхиа их л уртаар сорж байв. 

	— Замдаа ядарсан уу? Юм идмээр байна уу?

	— Үгүй, хоёулаа булшин дээр нь очъё. 

	Ногооны хашаа өнгөрөөд Иван төрсөн гэр орноо эргэн харав. Байшин нь өгөр дааж, өрөөсөн булан нь үл мэдэг сууж... их л уйтгар гунигт дарагдсан юм шиг харагджээ. Хоёр онигор цонх нь гудамж тийш гашуудалтайяа ширтжээ... Энэ орон гэрийг анх барьсан эзэн нь ханан гэрээсээ үүрд оджээ. 

	Ах нь юу бодож явааг гадарласан Сеня, 

	— Байшин маань удахгүй нурах нь ээ. Уг нь засаж сэлбэмээр юм сан, гэтэл нэг л гар хүрч болохгүй байна гэв. 

	— Намайг харахад бүх юм нэг л дор орчихсон байна шүү. 

	— Хэн байшин барих юм? Барьдаг улс нь цөм тараад... хот газар байшин барилга барьдаг болоо шив. 

	Хоёул жаахан дуугүй болов. 

	— Тосгон маань яагаад ийм эл хуль болчхоо вэ? Бүр зуун задгай жаран хагархай гэдэг шиг болчхож. 

	— Би чамд хэлээд байна шүү дээ. 

	— Тэгээд ямар цөмөөрөө тараад явчихсан юм уу?

	— Ер нь олон хүн явсан даа. Үлдсэн нэг нь тариа хураалтад явсан. 

	— Танай энд чинь сангийн аж ахуй болсон уу?

	— Одоо сангийн аж ахуй болсон. Энэ бол нэг тасаг нь юм. Төв нь Завьяловын сууринд байдаг. Хамтрал байхдаа арай хөгжилтэй байсан. Районы төв ч энүүхэн Завьяловт тун ойрхон байсан шүү. 

	— Одоо хаана вэ?

	— Одоо бол, Хустад

	— Чи одоо жолоо л мушгиж байна уу?

	— Жолооч оо! Манай тасагт зургаан жолооч байдаг юм. Би ахлагч нь. 

	— Механикч юм уу?

	— Ямар юмны механик, ахлагч жолооч. 

	Тэд явсаар булшны газар ирэв. 

	Цоо шинэхэн булшин дээр хүрээд толгой гудайлгав.

	Чимээгүйчүүдийн хотод амар тайван, нэг л хачин таг чиг агаад сэрийсэн сэрийсэн загалмайнууд тэнгэр өөд ёрдойж, үг дуугүй залбирч байгаа юм шиг харагдана. Энэ бүхэн хүний сэтгэлд заавал хөндүүр төрүүлнэ. 

	Иван хоолой зангиран, гарч ирэх гэсэн нулимсыг тогтоох гэж шүд зуун зогсоно. Сеня нүдний нулимсыг алгаар арчаад

	— Уй гашуугаа жаахан тайлах уу даа гэв. 

	Тэр гэрээс нэг лонх улаан дарс, хундага авч гарсан байжээ. Ахдаа архи хундагалав. 

	Иван дарсыг балгаж дуугүй зогсож байснаа булшны шинэхэн нойтон шорооноос авч гартаа үйрүүлээд, 

	— Эцэг минь намайгаа өршөөгөөрэй гэв... 

	— Тариагаа хурааж дуусаад хайс барьж, хус тарина гэж Сеня амлав. 

	Сеня дарснаас өөртөө хундагалж балгав. 

	— Сеня явъя даа. Хэцүү байна, ядахдаа тосгон дундуур явъя. 

	Тэд буцаад ганц нэг алхаж явахад Сеня, 

	— Эхнэр хүүхэд чинь цөм сайн уу? гэж лавлав. 

	— Эхнэр хүүхэд байхгүй, би салчихсан шүү дээ гэж Иван дурамжхан хариулав. 

	— Яагаад?

	— Сүүлд ярья.... 

	Сеня толгой сэгсэрсэн боловч энэ талаар үг дэлгэхийг зүрхэлсэнгүй. 

	— Та энд хэд хононо биз дээ?

	— Зав байхгүй. Сеня минь. 

	— Ах минь хэд хоно л доо. Би ганцаараа... Ядахдаа долоо хоног байж үз. Тэгэх үү?

	Иван ондоо юм ярьж. 

	— Чи яагаад эхнэр авахгүй байна вэ? гэв

	Сеня үзтэл сэргэж, 

	— Муу хувалз шиг хүүхнүүд надад дургүйлхээд байхад би яаж эхнэртэй болох вэ... Миний зүрх сэтгэл буцлаад байхад гэж Сеня хорчгор туранхай гараар хэнхдэгээ дэлдэж, — Тэд элэг доог хийхээс өөр юм мэдэхгүй шүү. Намайг бууны сум гэж хочилчхоод л сэтгэл дүүрэн явдаг улс. Гэтэл би бол зүгээр л гавшгай шаламгай хүн. Миний зүгээр сууж чаддаггүй бол миний буруу биш. Өнөө Ковалевын Валягийнх энүүхэнд шүү дээ. Чи санаж байна уу?

	— Ефим Ковалевынх уу?

	— Тэгэлгүй дээ. 

	— Тэр чинь тун жоохон охин байсан даа. 

	— Одоо адарт тулна шүү. Би түүнд яагаад тийм хайртай дуртай юм мэдэхгүй... Муу золигийн багалзуурыг нь шахмаар санагдана шүү. Гэвч би тэр хүүхнийг болгож тавина аа, надаас сүнс нь зайлаг гэж ярихдаа Сеня тувт гараа сарвалзуулж байгаад их л түргэн шулганаж байв. 

	— Сайхан хүүхэн үү?

	— Надаас гучин долоон сантиметр өндөр. Би энүүгээр нь татдаг юм, ер нь нүд дүүрэн сайхан амьтан даа! Нүд нь үргэлж гал бадарч явдаг голигор хүүхэн дээ. Би түүнийг харахаараа хагас өдөр өвчин болчихдог юм. 

	— Арай биеэр бага шиг юм олооч! Тийм өндөр юмаар яах юм?

	— Энд бас нэг явдал бий. Нэг багана шиг золиг хажууд нь айл буучихсан юм. Надаас дөчин гурван сантиметр өндөр... 

	— Хэн бэ?

	— Чи танихгүй ээ. Украйнаас нүүж ирсэн.. Микол гэдэг юм. Тэр бас Валяд дурлачихсан юм. Валяг бүр туйлд нь хүртэл залхааж байгаад авах санаатай даг аа. Намайг тэр Валягийн тийш очиж явахыг харахтайгаа зэрэг, муу новш чинь, бостон костюмаа өмсөөд л очоод суучих нь тэр. Бүтэн хоёр цаг болоход ганц ч дуугарахгүй шүү. Гүйх нохойд гүйхгүй нохой саад гэгчээр суугаад л байна. Тэрнээс би Валятай аль хэдийн үг хэлээ больж үйл ажилдаа орох болсон юм байхгүй юу. Гэтэл тэр золиг хажууд нь суугаад салдаггүй юм. 

	— Тэрэнтэйгээ яримаар юм. 

	— Ярьсаан! Гэтэл урдаас зөвхөн дүлгэнээд үг ярьдаггүй юм. Чи муу бух, тэнгэр баганадсан золиг, ингээд л гүйцээ юу гэдэг юм би. Энд чинь ухаан хэрэгтэй шүү дээ гэж Сеня духаа тогшиж, — Би бол бүтэн өдөр, шөнө ч ярьсан чадах авьяас билигтэй хүн. Гэтэл ямар ч ашиг алга. Чи юунд ингэж түвэг удна вэ? гэхэд тэр ойлгодоггүй... гэв. 

	Иван бол дүүгээ сайн мэдэх билээ... Тосгон даяар түүнийг «пулемёт», «дуржигнуур», «шон дээр суусан шаазгай». «талын шар үнэг» гэх мэтээр элдвээр хочлох атал тэр бүрий үнэхээр тохирдгийг мэднэ. Гэтэл энэ удаа Сеня үнэхээр туйлын хөөрхийлөлтэй харагджээ. Үс нь өрвийн, хамар нь шантайгаад дугариг нүд нь учиргүй цайвалзах нь (бас л үл мэдэг догдлох нь) шархтсан бор богширготой адил харагдах агаад ийш тийш их л хөхиүн харж, өнөө (багана), Ковалевын Валя нар надаас өдий өндөр гэж гараар зааж байгаад ярьж явав. 

	— Валя ямар вэ?

	— Юу?

	— Цаадхад чинь Валя хэр юм бэ дээ?

	— Валя түүнд дургүй. Гэтэл цаадах нь даанч зөрүүд золиг. Дугай суусаар байгаад өндөг дарчих вий гэж айх юм. Манай тосгонд чинь залуучууд гэвэл би байна, бас хэд хэдэн хүн байна даа... 

	— Сеня чи дэндүү чалчдаг болохоор чиний үгийг үнэнд авдаггүй байлгүй. 

	— Тэгээд би яах юм? Би ямар барсан хэвнэгт баатар юм уу? Ондоогоор дийлэх юм надад алга байна шүү дээ гэж Сеня гэнэт ахыгаа айхавтар хараад, — Одоо хоёулаа Валягийнд орох уу? гэв.

	— Яах юм?

	— Хүний гадаад байдал бол нохой шиншихгүй зүйл гэж чи тэр хүүхэнд учир хэлж өг! Чи чадна, тэр чиний үгийг дуулна. Хамгийн гол нь дотоод агуулга, хэлбэр бол тэр багана шиг юм гэж чи тэр хүүхэнд нутлаад аль. Орох уу хоёулаа? Чи ядахдаа царайг нь нэг хар л даа. Би бүр түүнээс болж хатаж хоцорлоо! Тэрүүнд ямар ч гэсэн нэг юм хэлэх хэрэгтэй юм. Тэрнээс би энд хатаад байдаг, тэр тэнд бүдүүрээд байдаг. Тэр чинь хүүхэн биш, Малахов толгой болох нь.

	— Чи согтуу биш биз?

	— Дажгүй! Би юу юм?... Би бол хааяа нэг балгадаг болохоос одоо... За оръё. 

	— Оръё л доо. 

	Орой үдэш болж, ажлаас тарсан улс гудамжаар үзэгдэнэ. 

	Сеня өнөө Ковалевынхны хажуугийн байшингийн тэнд зогсоод тоглоомын машин утсаар чирээд гү гү гэж чагнаалдан явсан цайвар шар үстэй мөндөл шиг хөвгүүнийг дуудаж, 

	— Цаад анааш чинь гэртээ бий юу? гэв

	— Тэр чинь чамайг чигчий хуруугаараа өргөж орхино доо гэж хөвгүүн хэлэв. 

	— Түүнийг гараад ир гэж хэл. Чамд маргааш тоглоом авчирч өгнө шүү. 

	— Хуурахгүй биз?

	— Хуурахгүй ээ. Цаад багана шиг цэнхэр амьтнаа хараад ир. Явж хэрэм цайз эзэлье гэж байна гэж хэлээд ир. 

	Өнөө хүү гэр лүүгээ гүйв. 

	— Түүгээр яах нь вэ? гэж Иван хэлэхэд, 

	— За чи одоо хараарай... гэв. 

	— Колька! Хэлэм эзэлье гэж байна, пулемёт Сенька чамайг дуудаж байна! гэж мөнөөхөн хүү байшингийн довжоон дээр гараад хашхирч байх нь сонстоно. 

	— Яах юм, явъя гэж Иван бас шаардав. 

	— Хүлээж бай, хүлээж бай. Одоо чи хараарай... 

	Байшингийн довжоон дээр нэг лужир залуу гарч ирэв. Тэр бээр ажлынхаа хувцсыг сольж амжаагүй байжээ. 

	— Микол сайн уу? гэж Сеня их л эелдэг мэндэлж, — Нааш ир, манай ахтай танилц гэв.

	Микол шавар шавхай болсон том гэгчийн гараа арчсаар хашааны хаалган дээр ирж Иван тийш гар сарвайн, 

	— Миний нэр Микол гэв. 

	— Миний нэр Иван. 

	— Хүүе чи костюмаа индүүдсэн үү? гэж Сеняг асуухад цаадах нь түүнийг аягүй харж, 

	— Миний костюм хэзээд индүүдсэн бэлэн байдаг юм гэв. 

	Сеня зам дээр нусаа нийж, 

	— Тэр өнгөрсөөн. Тэр костюм чинь одоо чамд хэрэг болохгүй. Бид хуримаа хэзээ хийх вэ гэж хэлэлцэхээр очиж явна гэв. 

	Гэнэн цайлган зантай Микол нээрэн үү гэсэн шиг Иваныг Их л тайван харав. Иван санаа зовниж байгаагаа далдлах гэж тамхиа асаана. 

	— Донгосож л бай. Емеля... гэж Микол дуугарав. 

	— Ер нь ч бид явъя даа гэж Сеня өгүүлээд түрүүлэн, Ковалевынх руу их л төлөв янзтай алхав.

	 

	* * *

	 

	Валя ажлаас дөнгөж ирээд хашаан дотроо гар нүүрээ угааж байв. Иван, Сеня хоёрыг хараад уулга алдаж, алчуураа нөмрөөд гэртээ гүйн орохдоо, 

	— Та нар чинь хаашаа зүтгээд байгаа юм бэ?! Би нүцгэн байна шүү дээ гэжээ. 

	Сеня өнөө хүүхний хойноос гунигтай харж. 

	— За харав уу!? гэв. 

	— Энэ чинь Валя мөн үү?!

	— Мөн.

	— Тэгвэл ч Сеня минь чи... оролдоод оролдоод бүтэхгүй юм байна даа. Ямар өндөр болсон юм бэ?

	— За оръё. 

	— Цаадах чинь нүцгэн байгаа шүү дээ. 

	— Цаад хоймрын өрөөндөө байгаа! Бид наана үүдний өрөөнд хүлээе. 

	Громовынхон гэж эцэг нь, эх нь, хүүхэд тэвэрсэн залуу эхнэр (бэр нь), бас Валягийн дүү гэж мөн эгчтэйгээ адилхан дэнхэр, сургуулийн сурагч охин ийм улс сууж байв. 

	Тэд мэндэлж гэрийн эзэн:

	— Сууж хоол идэцгээ гэв.

	— Баярлалаа. Бид дөнгөж саяхан хоолоо идээд явж байна. 

	Гэрийн эзэд ёстой хөдөөгийн тариачны ёсоор дув дуугай хоолоо идэцгээж, өдөржин гэр малын хүнд ажилд борогшсон гараар нийтийн дунд тавьсан том савтай хоолноос яаралгүй их л нямбай аягалцгаана. Харин гэрийн эзэн өвгөн хоол ундны үед ч бүрэн эрхтэй үг ярьж, 

	— Иван, чи эцэгтэйгээ уулзаж чадсангүй дээ гэв. 

	— Тийм ээ. 

	— Яагаад ийм их удаан явж ирэв ээ?

	— Бараг дөрөв хоног явдаг юм. 

	— Ээ... таарч дээ. 

	Хоймрын өрөөнөөс Валя шагайж

	— Орогтун! гэв. 

	Сеня шалавхан босож, тийшээ оров. Иван гэрийн эзэн өвгөнтэй үг ярилцсаар хоцров. 

	— Хаана ажил хийж байна даа?

	— Барилгад.

	— Олз омог зүгээр, сайн юм уу?

	— Яах вэ зүгээр, хүрээд л байдаг юм. Танай Петр хаана вэ?

	— Бас л чам шиг хот орж хувь заяагаа үзэх гээд яваад өгсөн дөө. Та нар чинь одоо дуртай бол хөдөө суудаг, дургүй бол сүүлээ сөхөөд гараад өгдөг болчихжээ. Тэгэхдээ бүр ийм юмнуудыг санаа амар орхиод яваад өгөх юм гэж өвгөн бэр лүүгээ толгой дохив. Гэтэл бэр нь дүрсхийж, 

	— Би зайлаад өгнө, бурхан минь! Петр тэндээ жаахан төвхнөөд орхивол зайлаад өгнө. Талхнаас чинь илүү хороочихгүй гэж үнэн голоосоо өгүүлэв. 

	— Би зүсэм талхаа харамлаж байгаа юм биш гэж өвгөн мөн алгуур тайван өгүүлж, — Эдэнд зэвүү хүрээд байх юм гэж Иваныг хараад, — Яваад өгөх гэдэг бол амархан. Гэтэл энд хэн үлдэж байна даа?! Тэд яваад өгсөн чи яваад өгнө, энд бас гэж (бага охин тийшээ дохиж) яваад өгнө. Эдэн чинь тэр университет гэдэг дээд сургууль дүүргэх хэрэгтэй. Тэгэхлээр хэн энд үлдэх болж байна? Энэ эмгэн бидэн шиг улс үлдэж байна биш үү?! Гэтэл бидэнд чинь хөгшин хонины нас алга. Сергеивичийг харихгүй юу, тэгсхийгээд л өнхрөөд өглөө. Бид ч ялгаагүй цөм ингэс тэгсхийгээд л мажийгаад өгнө. Тэгэхлээр юу болно?! гэв. 

	Хоймрын өрөөнөөс Сеня шагайж

	— Хүүе Иван наашаа ор л доо гэв. 

	Иван тамхиныхаа ишийг хөнөг рүү чулуудаад хоймрын өрөөнд оров. Өвгөний санамсаргүй ярьсан үг түүний дотор юм бодуулжээ. Иван сая гадаа явахдаа гацаа тосгоноо эзгүйрэв гэж гайхаж байхдаа өөрийгөө даанч бодсонгүй ажээ. 

	Сеня өмднийхөө халаасанд гараа шургуулаад тасалгааны дотуур нааш цааш холхино. Бодвол нэг л айхавтар үг хэлсэн бололтой. 

	— Сайн байна уу, Валя!

	— Сайн, сайн уу! гэж Иваны өөдөөс өндөр чийрэг биетэй, үнэхээр тун хөөрхөн хүүхэн угтан босож ирэхийг үзвэл, дугариг царайтай, том бор нүдтэй хүүхэн авай... Энгүүн цагаан цамцны цаанаас том гэгчийн чийрэг хөх түржээ. Хөдлөх барих нь чамбай чийрэг, үс гэзгээ цэмцийтэл самнасан нь хүртэл ариг цэвэрч агаад тэр ч байтугай нүдний нь харцанд хүртэл цаанаа л нэг эрүүл байдал илэрнэ. Иван түүний гарыг барьж, 

	— Валя! Чи чинь хэдийдээ ийм лут болчхоо вэ? гэж өөрийн эрхгүй дуу алджээ. 

	— Нас гэж байна шүү, Иван. Та чинь ингэхэд гэрээсээ яваад хэдэн жил болов доо. 

	— Ямар юмны хэдэн жил?.. За, олон жил болсон ч байж болно. Харин чи ямар ч гэсэн намайг бүү «гуайлаад» бай. Би нэг л дасаагүй юм. Валя чи чинь... гэхэд Валя сэтгэл дүүрэн инээв.

	— «Валя» юу гэж?

	— Ёстой хөөрхөн хүүхэн болжээ.

	— За яршиг даа... 

	— Бид энэ хүүхнийг ингэж л алаад байгаа юм даа. Харсан хүн болгон «хөөрхөн, хөөрхөн!» гээд байхаар энэний чинь сэтгэлд таарах хүн олдохгүй болоод байна. 

	— Сеня, чи л хамгийн түрүүнд ингэж үүсгэсэн шүү дээ гэж Валя инээмсэглэв. 

	— Хэзээ тэр вэ?

	— Цэргээс ирээд. Мартаж орхисон уу?

	— Ганц би бол яах вэ, бүх тосгоноороо ам мэдэн бураад...

	— Сеня, тийм биш. Бурна уу, эс бурна уу баримт бол баримт шүү дээ гээд Иван ширээндээ сууж, — Валя чи сайн л сууж байна уу даа? Гэв.

	— Сайн сууж байна гэж Валя Иваныг их л ножидтой ширтэн инээмсэглэж, манай энд удах уу? гэв. 

	— За сайн мэдэхгүй байна гэж Иван тодгүй хариулаад Ковалев өвгөний ярьсныг өөрийн эрхгүй дахин санаад

	— Энд тамхи татаж болох уу? гэв. 

	— Тат тат, би юм аваад ирье гээд Валя гарч одов. 

	— За яаж байгааг нь харав уу? гэж Сеня асууна. 

	— Харлаа. Чиний явдал ч нэг л онц биш байна даа. 

	— Энэ хүүхнийг энэ өрөөний дотуур өнгөрөхийн төдий миний энд хутгаар шаасан шиг болдог юм. Сая үүгээр өнгөрөөд гарахыг нь хараа биз дээ?

	Иван хариу хэлж завдаагүй байтал Валя орж ирээд ширээн дээр дийз тавьж, 

	— Үнсээ энэнд хий гэв. 

	— За чи надад итгэхгүй байгаа бол энэ хүүхний үгийг сонс. Иван бол биднээс их юм үзсэн хүн дээ... гэж Сеня яриагаа эхлэв. 

	— Тийм үү? гэж Валя Иваныг дахин хөгжөөнтэй харав. 

	— Хаант засгийн үед ямаршуу байсан билээ дээ? гэж Сеня их л бодлоготой ярих гэтэл Валя, 

	— Ямар байсан юм? гэв. 

	— Тэгэхэд гар хөдөлмөр байлаа. Хүн хүнээ мөлжиж байлаа. Тэр үед бол эр хүн бие томтой байх хэрэгтэй байлаа. Жишээ нь Микола бид хоёрын хэнийг нь зарсан дээр вэ? Миколыг мөлжсөн нь дээр дээ. Миколын нуруун дээр хоёр шуудай юм үүрүүлээд тавихад дажгүй үүрээд л явчихна. Тэгвэл би суусан газраасаа босож чадахгүй гэсэн үг. Одоо бол атомын үе. Тэгэхлээр би тэнгэр баганадсан өндөр байхын хэрэг юу байна. Би стаачир гишгээд л машинаа асаагаад л гурван тонн ачаа аваад явчихна. Одоо цагт харин ч биеэр жижиг байх нь нэг ёсны моод маяг болжээ. Жишээ нь япончууд бол цөм давжаа биетэй, гэтэл зүв зүгээр л амьдарч байна шүү дээ. Манайхан бол сургааг шиг ёрдойсон улс байх мөртөө шал ухаангүй шүү. Бага хүүхэд том болжээ. За яах вэ, Миколыг жишээ нь метр ная гэж бодъё. Гэтэл энэ нь ажиллаж байна уу? гэж Сеня духаа тогшив.

	— Сеня, чи ч ёстой пулемёт юм аа. Алаг шаазгай шиг л шулганаж орхих юм... Чи юунд дандаа ингэж ярина вэ? Чиний онолоор бол би... надад ямар моод маяг байх бил ээ? гэж Валя дуугарав. 

	— Би эрэгтэй улсын талаар ярьж байна. 

	— Хэрвээ эрэгтэйчүүл тийм том биетэй байхын хэрэггүй бол эм улс бүр ч хэрэггүй шүү дээ. Гэтэл би ямар байна даа... 

	Иван хүүхнийг ширтэн байтал Валя харж, хоёр харц тулгараад хүүхэн инээмсэглэн ичиж нүүр нь улайв. 

	— Би тэгэхлээр яах болж байна? Мөлжих ёс байхгүй, өнөө шуудайтай юм үүрээд гүйх хэрэгцээгүй. Тэгэхлээр би нүдээ аниад мөсний цооног руу шумбах болж байна уу? гэж Валя нөгөө хоёроос хоёулаас нь асуув. 

	Сеня арга мухардаж, ахыгаа аврах болов уу гэж харав. Цаадах нь дал мөрөө хавчив. 

	— Иван, хотод сайхан байна уу? гэж Валя асуухдаа Иваныг нэг л учиртай ширтэв. Валя бол ер Ивантай л ярих дуртай байв. 

	— Янз янз даа, Валя. Хаана ч ялгаагүй. 

	— Хаанаас даа энэ хөдөөтэй ч зүйрлэхгүй шүү. Гэтэл Сеня бас л тэгж, 

	— Та нарын өөрсдийн буруу шүү дээ! Сайн дурын уран сайханд ор гэж улс гуйгаад байхад үгүй гэдэг шүү дээ.. Мэдэж байна уу... гэтэл үхсэний чинь сайн дурын уран сайхан! Би тайзан дээр алцганаж байх тийм тэнэг амьтан юм уу. Хөлөө хугалж орхивол яана... 

	— Чи заавал хөлөөрөө тийчлэх явдалгүй, ондоо дуртай дүрдээ тоглож болно. Тэр тийчилдэг чинь бүжгийн дугуйлан, цаана нь бас жүжгийнх гэж бий.

	Хоймрын өрөөний үүд тогшив. 

	Сеня хуруугаа гозойлгоод, 

	— Анхаар! Одоо нэг үзэгдэл эхэлнэ гэв. 

	— Ор ор гэж Валяг дуу гарахад Микола өнөө бостон даавуу костюмтойгоо орж ирээд, 

	— Сайн байна уу? гэж мэндлэв. 

	— Сайн, Коля суу. 

	Микол өмднийхөө өвдөгнөөс дээш татаж суув. Дандаа тэгж сууж сурсан бололтой.

	— Иван, хотын тухай сонин юм яриач. Хотынхон ямаршуу суудаг вэ? гэж Валя үнэн цаанаасаа гуйв. 

	— Амьдарцгааж л байна... Харин та нар ямаршуу байна даа түүнийгээ яриач. Надад сонин шүү дээ. 

	— Микол чи л ярь даа гэж Сеня хэлэв. 

	— Өдөөн хатгалгад ордоггүй би гэж Микол гөжив. 

	— Заримдаа кино хараад сэтгэл зүрх шимширдэг шүү. Хотын улс тийм л суудаг байх гэж аргагүй л боддог юм. Хүн болгон гоё цэвэрхэн өрөө тасалгаа юм бүхэн гялан цалан бүх юм гарын дор үнэхээр сайхан харагддаг. Нээрээ үнэндээ тийм л янзтай суудаг юм байгаа биз дээ? гэж Валя яриа үүсгэж Иваныг харав. Сеня, Микол хоёр ч мөн Иваны нүүр өөд харж цөм хариу хүлээцгээнэ. 

	Иван янжуурынхаа ишийг ширтэн юм бодож баахан дуугүй суув. Өвгөний ярьсан үг дахин санаанд нь оржээ. Иван өндийж, түүний үг ярихыг цаадуул нь их л сонирхон хүлээж байхыг үзээд мушилзан инээж, 

	— Би тэр бүхнийг цөмийг яаж мэдэх вэ дээ... Янз янз л суудаг байх. Кинонд гардаг шиг ч бий, түүнээс дор ч юм бий биз. Би бол энэ төрсөн тосгоноо нэлээн зүүдэлдэг хүн дээ... Өвс хадлан... Төрсөн хашаа байшингаа... Сая ирээд байшингаа хараад сэтгэл өвдөж орхилоо. Хөөрхий, орон байшин маань өгөрчихсөн юм уу, аль эсгүүл би... гэж Иваныг ярихад Сеня, 

	— Ухаандаа чи хэдэн өрөөтэй байранд суудаг вэ дээ? Гурав уу? гэв. Нурж унах шахсан орон байшинг нь дурсан ярихад Сеняд аягүй байжээ. Байшин нурж унаж байгаа нь миний л муугаас болж байна гэж санагдсан байна. 

	— Боль доо, Сеня! Та нар чинь намайг байцааж гарах нь уу?

	— Одоо хэнийг байцаах бил ээ? Бие биеэ байцаах уу? Бид чинь эндхийгээ цугийг нь мэднэ шүү дээ. 

	— Тэгвэл надад яриач. 

	— Би бүгдийн өмнөөс хариулаад орхиё. Бид чинь тэг дундуур л суудаг улс даа гэж Сеняг хэлэхэд Валя, 

	— Баахан уйтгартай л суудаг даа гэв. 

	— Тэгвэл чи Миколтой суучих! Тэгэх юм бол өдөр болгон үхтлээ инээж суух болно гэж Сеняг хэлэхэд Микол Сеня өөд их л тайван харж ямар нэгэн юм хэлэх гэснээ болив.

	— Нээрэн ханьтай болох хэрэгтэй шүү гэж Иван ам нийлэв. 

	— Суух хань тааралдахгүй байна аа! гэж Валя тодгүй дуугарч, — Сенятай суух гэхлээр таарахгүй энэ чинь намайг өндөр дэнхэр гэнэ. Микол бол дуугарахгүй. Тэгэхлээр би эм хүн байж ямар чангаалтай биш дээ гэв. 

	Энэ үг сэтгэлтэй хоёр залуугийн зүрхэнд шаах шиг болжээ. 

	— Алив байзнаарай... гэж Сеня өндөлзөж, өнөө Микол гэдэг нь сандлаа нужигнатал суудлаа засаж суугаад, 

	— Аятайхан өдөөн хатгалт шив гэв. 

	Валя учиргүй гэдийж үнэн голоосоо тас тас хөхрөв. Гурван залуу гурвуулаа хүүхнийг өөрийн эрхгүй ширтэцгээх нь гурвуул ихэд шохоорхсон байдал илэрхий. 

	— Үргэлж л тас тас хөхөрч байх юм гэж Сеня дуугарав.

	Микол Валяг янагийн нүдээр залгичих шахан ширтэнэ. 

	Иван нь нэлээн хачирхсан янзтай ажин ширтэж байв. 

	Валя элгээ хөштөл инээж, цамцныхаа энгэрээр нулимсаа арчиж,

	— Хөвгүүд ээ, надад бүү юм санаарай. Нэг л хачин инээд хүрчихлээ заримдаа... гэв. 

	— За Сеня явах уу даа? гэж Иван босов. 

	— Жаахан суу л даа гэж Валя Иваныг харж хэлэх аялгуунд нь баахан царай алдах байдал илэрнэ. Валя үнэндээ Иваныг нэг л учиртай харсныг Микол хүртэл ажиглаад авчээ. 

	— Валя минь, би ядраад байна. Та нар жаахан суу... би харьж хэвтэх минь... 

	— За яршиг даа... 

	— Нээрэн ядраад байна. Баяртай гэхэд нь Сеня Миколыг харав. Микол Сеняг харав... Чингээд хоёулаа суугаад үлдэв. Валя Иваныг гаргаж өгөхөөр гарахдаа, 

	— Манай үүдний пин их харанхуй шүү... гэв. Тэднийх оройн хоолоо идээд гүйцжээ. 

	Бага охин нь гэртээ алга байв.

	Бэр нь хүүгээ унтуулах гэж хувцсыг нь сольж, гэрийн эзэгтэй авгай аяга тавгаа хурааж байна. Өвгөн босгоны хажууд суугаад тэвштэй тамхи хэрчиж суув. Иван хажууд нь очиж зогсоод, 

	— Гэрийн тамхи уу? гэв. 

	— Гэрийн тамхи... Одоо чинь гэрийн тамхи хүртэл нэг л зөөлхөн болчихжээ. Жаахан навч нэмж байна, ялгаагүй зөөлхөн юм. 

	Иван явган сууж, 

	— Алив татаж үзэх үү? Ойрдоо тамхи татсангүй гэв. 

	— Үз, үз. 

	Валя хажууд нь зогсоод Иваны дээрээс харсаар байна. 

	— Валя хоол чинь хөрчих нь хоолоо идээч гэж эх нь дуугарахад Валя, 

	— Сүүлд гэв. 

	Өвгөн, Иван хоёр тамхи татна. 

	— Ямар байна?

	— Зүгээр сайхан болж.

	— Сүүлд нь жаахан янлиу нэмнэ, тэгэхлээр зүгээр болно оо. 

	— За сайн сууж байгаарай. 

	— Мгм!

	Иван Валя хоёр харанхуй пинд ороход Валя, 

	— Алив хөтөлье. Духаа хага мөргөж магадгүй шүү. Дор чинь гишгүүр бий шүү гэв. 

	— Гишгүүр хаана байна? Аа энд байна

	— Одоо тэгшхээн. 

	Манай хоёр харанхуй пинд түр зогсов. Харанхуйн дотор Иваны тамхины гал улалзана. Хэсэг дуугүй зогсов. 

	— За чи ор доо. Цаад болзоот эрчүүл чинь... уйдчих нь шиг байна.

	— Зүгээр жаахан уйдаж сууг.

	— Манай Сеня чамд үнэхээр дуртай шиг байна, Валя!

	— Би мэднэ ээ. Бас Микол ч ялгаагүй. 

	— Тэгээд?

	— Би дургүй юм. 

	Хоёулаа дуугүй зогстол Валя, 

	— Тэгээд би яах вэ? гэв.

	— Одоо яах вэ дээ... Аргагүй юм аргагүй байдаг. Би дүүгээ л жаахан өрөвдөөд байх юм даа. Гэхдээ ийм явдалд уй гашуу ямар тус болох биш дээ. 

	— Үгүй ээ, би одоо яах вэ?

	— Валя! Чи одоо нэгэнт том болсон хойно өөрөө л мэдэж дээ. 

	— Би чинь бас хүнд хайртай сэтгэлтэй болохыг хүсэж байна шүү дээ. 

	— Тэр тийм цаг болсоон

	— Чи яагаад эхнэрээсээ салчихсан юм бэ?

	— Хэн хэлж байна?

	— Сеня!

	— Хонхны хэл чинь бас яриад амжсан уу?

	— Яагаад салсан юм?

	— Энэ их нарийн асуудал Валя минь. 

	— Чи дургүй болчихсон юм уу, аль цаадах чинь хаячихсан юм уу?

	— Цаад харчуул дээрээ оч... 

	— Чи манай энд удах уу?

	— Мэдэхгүй... Жаахан байзнана даа. Сеня маань ганцаараа хэцүү байна. Хэдий аманцар чанга эр болсон ч сэтгэл нь нялцгар юм даа.. 

	 

	 

	Энэхэн үед Громовын хоймрын өрөөнд ийм яриа болж байв. 

	— Чи аянга зайлуулагчийн ажилтай байвал таарах юм гэж Сеняг хэлэхэд Микол, 

	— Тэгвэл чи алиа жүжигчин байвал таарах юм гэж энгүүн тайван дуугарчээ. 

	— Ингэхэд алиа хошин жүжигчид хэдий хэрийн юм авдгийг чи мэдэх үү? гэж Сеня ивээнгүй асууна. 

	— Гол нь чадлаасаа л болно доо. Өдөөн хатгасны төлөө!

	— Тэр ч байтугай төрийн шагналтан алиа жүжигчид байдаг. Дээд зөвлөлийн депутат алиа жүжигчид байдаг. Та нар юу ч мэдэхгүй л дээ. 

	— Тэднийг тэндээс хэдэн давхраас буулгаж хаядаг юм?

	— Хэнийг?

	— Тэр алиа жүжигчдийг. 

	— Би алиа жүжигчин юм уу? За Яах вэ. Одоо Валя ороод ирнэ би таг дуугүй болчихно. Уг нь чи миний хүчинд явдаг шүү, яагаад гэвэл би юм яриад, чи дуугүй суугаад байдаг. Харин одоо бол би дуугарахгүй, тэгээд чамайг яахыг чинь харъя. Нэг ийм туршлага явуулна даа. 

	Микол дуугарсангүй. 

	— Өнөөдөр хэдий хэрийг зөөв? гэж Сеня асуув. 

	— Арван удаа явсан. Сүүлдээ хоёрхон комбайн үлдээд зөөсөөр байтал харанхуй болчихсон. 

	— Хийсэн үү?

	— Нэгийг. Чи өнөө айхтар зуучаараа юм ажиглав уу?

	— Юу ажиглав уу гэж?

	— Зүгээр. 

	Валягийн зан байдал нэг л ондоо болсныг Микол ажигласан бололтой. 

	— Юу ажигласан уу гэж?

	Микол дуугарсангүй.

	— За яах вэ, одоо би бас дуугарахгүй дээ. 

	— Дэмий байлгүй. 

	— Би юу ажигласангүй вэ?

	Микол дуугарсангүй. 

	— Гүйцээ. Одоо би дотроо инээгээд л дуугүй суугаад байна даа. 

	Валя орж ирээд орон дээрээ сууж, 

	— За одоо яах вэ, та минь? гэхэд нь нөгөө хоёр огт дуугарсангүй их л удаан суув. 

	— Та хоёр яав, хэрэлдсэн үү?

	Наад хоёр дуугарсангүй. 

	— Хүүе Коля яасан бэ?

	Дуугарсангүй. 

	— Хүүе Коля яасан бэ?

	Дуугарсангүй. 

	— Юу болсон юм бэ?

	— Өдөөн хатгаж байна аа, гэж Микол учир хэлэв. 

	— Хэн өдөөн хатгаж байгаа юм?

	— Энэ гэж Микол Сеня тийш толгой дохив. 

	— Туршлага хийж байна аа, гэж Сеня цухас дуугарав. 

	— Ямар туршлага?

	— Сеня үг дуугарсангүй гараар дохиж заав. Гурвуул их л удаан дуугай сууцгаав. Гэтэл Валя уурлаж, 

	— Боль доо! Бэгбаатар шиг суугаад байдаг нь юу юм! гэв.

	— Сеня чи, бураач!

	Сеня үгүй гэж толгой сэгсрэв. 

	 

	 

	Энэхэн үес Иван багын найз Девятовын Василийнд очив. 

	Тэднийд очтол бөөн орилоон чарлаан. Сая төрсөн хүүдээ ямар нэр өгөх вэ гэж Василий эхнэртэйгээ хэрэлдэж байв. Василийн эхнэр Настя, 

	— Ваня гэнэ шүү! Одоо цаг тийм нэртэй хүүхэд чи хаана үзэв? Иван тэнэг гэдэг нэр хуучны үлгэрт л гардаг байсан даа! Би үхсэн ч хүүдээ Ваня гэдэг нэр өгөхгүй гэж чарлаж байв. Василий мөн эрс чангаар, 

	— Чи өөрөө тэнэг! Одоо чинь энэ талаар хэрэг явдал буцаж хуучин руугаа ороод байна шүү дээ. Чи хот ороод үзээрэй... гэх нь дуулдана. 

	— Тэр хот гэдэг чинь үхсэн хойноо юу юм?! Тэр хотод чинь галзуурч үхнэ дээ, тэгэхэд чи тэдний хойноос орох нь уу?! Би өөрийн ухаанаар явна даа.

	Василий ажлынхаа хувцастай байхыг үзвэл гэртээ түр иржээ. Гадаа хашааны хаалган дээр машин нь зогсож байв. 

	— Энэ чинь миний хүү юм уу, аль хэний хүү юм?! гэж Василий хашхирна. 

	— Тэгвэл миний юу юм?

	Эр эм хоёр ингэж ихээр хэрэлдэж байгаад зочин орж ирэхийг мэдсэнгүй. 

	— Орж болох уу? гэж Иваныг дуугарахад Василий, 

	— Хүүе! Иван ирлээ. За ор ор гэв. 

	Тэд мэндлэв.

	— Зодоон болоогүй байтал яагаад бахиралдаан болоод байгаа юм бэ?

	— Хүүдээ Иван гэж нэр өгөх гэсэн чинь энэ маань тийм нэр өгөхгүй гэнэ ээ!

	— Өгөхгүй дээ! гэж Настя зөрсөндөө зөрнө. 

	— Чи ямар нэр өгөх санаатай юм дээ? гэж Иван Настягаас асуув. 

	— Валерик

	— Иван гэдэг нэр гагцхүү үлгэрт л гардаг тэнэг улсын нэр гэнэ ээ! Бас их юм мэдэв ээ! Хотод ямар байдаг вэ гэж чи энэ Иванаас асуу л даа... 

	— Та нарын хот ямар тэнгэрийн зарлиг биш дээ! Иван бяцхан орон дээр буй нялх хүүхдийг өнгийж, 

	— Ээ хөөрхий... Чамаас болж бөөн дажин болж байна шүү дээ. Настя чи юу гэж Иван гэдэг нэрийг данснаас хасах гээд байгаа юм? Арай эрт биш үү? гэв.

	— Эрт биш ээ. 

	— Тэр дэмий. Иван гэдэг нэр бас ч хэрэг болно доо. 

	— Хэрэг болдог айлдаа болж л байг, бид л ямар ч гэсэн Валерий гэж нэр өгнө. Тийм ээ? гэж эх нь орны хажууд очиж хүүгийн дээрээс тонгойж, — Хүүе! миний бяцхан булбарай хүү! Иван гэнэ шүү! Ондоо ямар санаа байна гэв. 

	Иван орноос холдож, 

	— Валерий гэдэг ч бас ч тийм сайхан тансаг нэр ч биш дээ гэв. 

	Василий бас л ундууцаж, 

	— Тун ядахдаа Иван Васильевич гэдэг нэр юу нь муу байгаа юм? Иван Васильевич гэж хаан байсан даа гэв. 

	— Одоо манайд хаан байхгүй, миний хүү! гэж эх нь хүүгээ өхөөрдөн энхрийлж, — Хаан гэж байхгүй тэднийг эргэн дурдах явдалгүй гэж миний хүү хэл гэнэ. 

	— За тэгэхлээр чи яах гээд байгаа юм бэ? гэж Василий цөхрөн асуув. 

	— Би хүүдээ Валерий гэдэг нэр өгөхгүй, ер чамаар заалгахгүй. Валерий гэдэг нэг л зулбадас гэсэн шиг юм. Миний хүү бол ёстой эр хүн болох ёстой, тэрнээс биш... 

	— Валерий гэдэг нэр өгнө дөө!

	— Өгөхгүй?

	— Өгнө дөө!

	— Та хоёр чиний юм уу, аль эсгүүл чиний эцгийн нэрээр нэрлэж орхи л доо гэж Иван зөвлөж хэлэхэд Василий. 

	— Тэд чинь хоёулаа Иван юм аа! Үүнд л хамаг учир байхгүй юу! гэж дуу алджээ. 

	 

	 

	Микол их л уруу царайтай, шийдэмгий харив. 

	— Чи яагаад ингэж уруу царайлж орхив? гэж эцэг нь асуусан боловч Микол дуугарсангүй нударгаар шанаагаа тулж ширээнээ суугаад бөөн бодол. 

	— Яав чи?

	— Зүгээр.

	Өвгөн аав Северьян бие чилээрхээд, пийшин дээрээ хэвтэж байв. 

	Миколын эцэг унтахаар завдан, дан цамцтай, хуучин өмдтэй, хөл нүцгэн орон дээрээ сандайлаад хөлийн хурууг хөдөлгөн байв. 

	Тэд Миколын орж ирэхийн өмнө ярьж байсан яриандаа орж, 

	— Үгүй ээ тэгсэн чинь, өнөө өвгөн хэлж байна: энэ хэсэг газрыг анх бид хагалж, тарьсан юм. Тэгсэн чинь нутгийн улс нь нүүн ирцгээж нэн их баярлаж байлаа. Тэгээд л яах вэ, тэр газрыг хоёр гурван жил дараалан хагалж тариа тарьдаг боллоо. Гэтэл нэг харвал нөгөө талаас бөөн элс нүүж улам улам ойртсоор байна шүү. Тэгсэн чинь өвөгчүүл ингэж зөвлөж байна аа. «Тэр хэсэг газраа хагалалгүй атаршуулж орхивол дээр. Тэр хойд талаас нь хэсэг газар тасалж хагалаад энэ хэсгээ хөндөлгүй орхичих» гэлээ. Улс цуглаж ярилцаад Сагырлакаас урагш хэсэг газар хагалж тариалахгүйгээр шийдлээ. Үгүй тэгсэн чинь мөнөө элс нүүхээ зогссон шүү. Өвс, ногоо ургаад нөгөө элсийг чинь нүүлгэхгүй тогтоож орхих юм. Гэтэл одоо бас л цөмийг хагалж тарьдаг болсон чинь хойд тал руугаа илэрхий хатаад эхэлж байна шүү. Одоо таван жил хагалж тарих юм бол тэр газрыг юу ч үгүй болгох юм байна. Тэгвэл ямар ч бордоо тус болохгүй хайран газар л хатааж орхих юм байна... 

	— Дарга нарт хэлэх юм сан. 

	— Хэлэхээр барах уу даа! Бүр энэ чинь атар газар биш ээ, урд талаас элс нүүхийг тогтоохын тулд зориуд атаршуулсан газар гэж нутлаад байгаа юм. Гэвч тэд чинь хүнийг үг дуулах биш дээ!

	— Ажаа, би эхнэр авах минь гэж Микол дуу гарав. 

	— Уухай! Хэнийг авах санаатай байна?

	— Ковалевын Валяг гэж Микол сулхан дуу гарав. 

	Эцэг нь толгойгоо гилжийлгэн чимээ чагнаад, 

	— Энэ тухайгаа өөртэй нь ярив уу? гэв. 

	Микол аягүй муухай үрчийж. 

	— Яриагүй ээ гэв. 

	— Би л бэр гуйх гэж явахгүй шүү гэж эцэг нь эрс хэлэв. 

	— Яагаад? 

	— Хөгширсөн хойноо хүний шившиг болохоо ч больё доо. Бэр гуйхаар очиход цаад охид чинь хүний урамд жишим ч үгүй байдаг юм би мэднэ. Бусдын адил урьдаар тэрүүнтэйгээ ярилцаж тохиролцох юм бол би очно оо. Тэрнээс биш чиний төлөөнөө юм болгон дээр би л үргэлж явж байх уу. Айлаас хөөгдөөд гарвал энэ тосгонд орох байх газар олдохгүй, ичиж үхэх болно.

	— Чи очихгүй, бэр гуйхгүй гэж бас ямар маяг гаргаад ирэв? гэж Северьян өвгөн ундууцаж чиний төлөөнөөс болзоот хүүхнийг чинь би хүргэж өгч явсныг, Тимоха, чи мартав уу? Мартсан даа гэв. 

	Тимофей сэтгэл дундуур болж хөмсөг атируулаад. 

	— Тэр хүүхэн чинь энэнтэй суухгүй шүү дээ. Энийг тоодоггүй юм гэж эхнэр хүүхнүүд шалчигнаж байхыг би олж дуулсан. 

	— Сууна аа! Ийм залуутай суухгүй юм бол тэр чинь ондоо юутайгаа нийлдэг хэрэг вэ! гэж өвгөн хэлэв. 

	— Тэр надтай суухгүй гэж та яагаад бодож байна? гэж Микол ч асуув. 

	— Үүнийг чи л сайн мэдэх ёстой доо. Чи тэрэнтэйгээ ядахдаа ярилцаж хэлэлцдэг болоосой... 

	— Тэгвэл хоёулаа очъё. Би ганцаараа чадахгүй юм. 

	— Одоо юу? гэж эцэг нь хирдхийн цочив. 

	— Одоо

	— Чи солиоров уу?

	— Одоо л очих хэрэг байна... Тэрнээс биш хожимдоно. Амьдралдаа ганц удаа тус бол гэж би танаас гуйж байна... 

	— Тимоха, энэ хүүд тус болж үз. 

	— Одоо гэдэг нь ямар учиртай юм бэ? Хэн харанхуй шөнөөр очиж байсан юм?

	— Тэгэхгүй бол хожимдоно. Нэг бяцхан зууч ирсэн байна... Хожимдоно. 

	— Ямар зууч тэр вэ?

	— Ямар ч гэсэн хожимдоно. Валя өдөөд байгаа юм. 

	— Хүүе чи, Тимоха... 

	— Чөтгөр ав, та нар чинь юу гээд байгаа юм? Бэр гуйхаар шөнө ирэв гэж маргааш бөөн элэг доог болохгүй юу. 

	— Харин яг өдийд очдог цаг. Хүн харахгүй, хэрэв цаад хүүхэн татгалзав гэхэд хэн ч мэдэхгүй өнгөрнө гэж өвгөн хэлэв. 

	Тимофей санаа алдан бодлого болж, 

	— Ямар зууч тэр вэ? Сеня юу? гэж хүүгээс асуув. 

	— Сеня биш ээ. 

	— Та хоёр одоо яв, яв, улс унтчихна. Тимоха, чамд муу юм огтхон ч болохгүй. Энэ хүүд тус болж үз. Цаад Ковалевын Валя чинь үнэхээр сайхан хүүхэн, газар хагалсан ч чадна... 

	— Ажаа явъя!

	— Үхмэр чамайг! Аль эсгүүл эхтэйгээ хамт очно уу? Эх чинь одоохон ирнэ. 

	— Эхээр юугаа хийх нь вэ? Эхнэр хүн бол эхнэр шүү дээ. Тимоха чи яв. Энэ хүүгийн байж ядаж байгааг харахгүй юу, тэгэхлээр очих нь мөн. Нээрэн тийм жуулчин ирсэн юм бол хойш тавьж болохгүй. Одоо чинь юмыг нүд ирмэхийн зуур амжуулдаг болсон байна шүү. Өрсөх л хэрэгтэй. 

	Тимофей хуучин муу өмдөө тайлж авдраас шинэ өмд гаргаж өмсөөд аягүй муухай үрчийж, мойног хар хуруугаар товчийг товчлох гэж ядна. 

	— Шооч улсын л элэг доог болох байх гэж нэг л бодогдоод байна даа! Одоо очиж бэр гуйгаад ямар золигийн ашиг гарах вэ дээ! Ядахдаа маргааш болбол яасан юм бэ?

	— Өдөр болохоор улам дор. 

	— Тимофей, өдөр шөнөд ямар ялгаа байна вэ?

	— Бузар мондиудын оёсныг! Цусаар уйлсан ч орохгүй юм!

	— Юу яагаад байгаа юм бэ?

	— Товч нь товчлогдохгүй байна. Эхийгээ... 

	— Битүүг нь жаахан хайчлаад томсгож орхиоч! гэж өвгөн хэлэв. 

	Микол ширүүн үсээ илж толины өмнө их л удаан зогсож, 

	— Би яах вэ, ингээд явах уу? гэж өвгөнөөс асуусанд өвгөн бодож, 

	— Зүгээр ингээд яв. Аятайхан байна Хамгийн гол нь очоод их инээдтэй хөгжилтэй байгаарай. Инээх ч юман дээр, инээхгүй ч юман дээр «Ха ха ха!» гэж инээж л суухгүй юу. Тэгэхлээр хүүхнүүд дуртай байдаг юм. Би хэвтчихээгүй бол та нартай л цуг явмаар байна гэв. 

	— Нэг лонх юм авч явах уу, яах вэ гэж Тимофей эцгээсээ асуув.

	— Өвөртлөөд яв, хэрэг болбол гаргана биз. Хамгийн гол нь бүү зүрх алдаарай. Тимоха, чи ч гэсэн очоод инээдтэй ханиадтай байгаарай. Тэгэхгүй бол бол ганц ч үг хэлж чадалгүй буцаад ирэх болно шүү гэж өвгөн гайгүй сайн захина. 

	 

	* * *

	 

	Иваныг харихад Сеня хэдийн гэртээ ирсэн байв. 

	— Чи яагаад ийм түргэн хүрээд ирэв? гэж Иваныг асуухад, 

	— Би нэг шинэ туршлага гаргаж, Микол шиг таг дуугүй сууж байгаад ирлээ. Микол намайг алиа жүжигчин гэж байхгүй юу. Тэгэхлээр нь би бүр нотлоод өгсөн. 

	— Юу нотлов?

	— Тэр надгүй бол баларна гэж

	— Яаж нотлов?

	— Таг дуугүй суугаад л байлаа. 

	— Тэгээд?

	— Тэгэхлээр Валя бид хоёрыг хоёулыг маань хөөж орхилоо. 

	— Та хоёр ч хоёулаа алиа жүжигчин юм... хүүхэд шиг, нээрэн шүү

	— Одоо түүнийг дүлий дүмбэ шиг байхыг нь харна даа. 

	— Энэ тосгонд ондоо хүүхэн мундаа юу?

	— Үгүй, тэд чинь Валятай адилгүй... 

	— Дэмий юм хийж байна даа Сеня чи... Цаадах чинь чамд дургүй байгааг харж байгаа биз дээ?

	Сеня урт гэгчийн түрийтэй богино өмд, майктайгаа авдрын хажууд суугаад их л бодлого болно. 

	— Харах нь ч харж байна аа, ах минь... гэж Сеня их л төвшин гунигтай өгүүлж, — Тэгээд орхих гэхээр чадахгүй байна. Ухаанаараа ч ойлгоод л байна, гэтэл энд өвдөөд яах ч арга алга. Залуу хүүхнүүд ч зөндөө л байна л даа, тэд чинь Валяд хүрэхгүй юм гэв.

	— Валя юугаараа чамд тийм аятайхан санагдаад байгаа юм?

	— Валя бол их итгэлтэй хүүхэн. Би Валятай байдаг бол алзахгүй, дэргэд нь байхад нэг л сэтгэл хөнгөн, баяр цэнгэл болж байсан шиг санагдаад байдаг юм. Би Валятай уулзахтайгаа зэрэг хурц сэргэлэн үг яриатай, баяр баясгалантай болоод явчихдагийг чи ажиглаа биз дээ?! Гэтэл одоо бол би ямар гунигтай байна даа... Харин Валяг бодохтой зэрэг сэтгэл хөнгөрөөд ирэх юм. Валятай суувал ч би сайхан амьдарна даа. 

	Иван орон дээр хэвтэж тамхи асаав. Дүүгийнхээ ярихыг сонсож байгаа, аль эсгүүл ондоо юм бодож байгаа алин болох нь эс мэдэгдэнэ. 

	— Тэрнээс биш зүгээр л эхнэр авахын тулд гэрлэх гэдэг бол сонирхолгүй юм. Манай энд хөвгүүд эхнэр аваад л... нэг хоёр жил суугаад л уйдчих юм. Тэгээд л эрчүүл нь гэр орноосоо л шалавхан гарч найз нөхөдтэйгөө балгахыг бодох, эхнэрүүд нь уурлаж загнахыг бодох болчих юм. Юутай амархан харааж сурна гээч тэгж услахаар ондоо чавганц гүйцэхгүй. Яацарсан амьдрал гэж тийм байдаг вэ? Өөртөө ч бусдад ч амар заяагүй. Сонирхол гэж тийм байдаг байх аа!

	— Сонирхол бол хүн болгонд байна. Ганцхан тэр бүрий биелэгдэхгүй. Хүмүүс чамайг элэглэж дооглодог бол гол нь чиний өөрийн буруу.... 

	— Тэд ямар надад хордсондоо тэгдэг биш дээ... 

	— Ямар ялгаа байна. Чи бол хүнд их итгэмтгий, ил цагаан санаатай, сайхан дотортой хүн. Гэтэл хүнийг нудраад авах дуртай улс байдаг. Тэд бол бас л хордсондоо тэгдэг биш, зүгээр уйдахдаа хүнийг яаж эвхэрч унах нь вэ гэж харах гэж нудардаг.

	— Надад улс гэмгүй сайн юм шиг байдаг... 

	— Ээх!

	— Би ч тэдэнд сайн. Тиймээсээ болоод заримдаа хүн инээлгэх гэж ямар нэг хошин үг ярьчихдаг явдал бий. Тэгэхгүй бол тэд чинь нойрмог юм шиг явдаг. Заримдаа өрөвдмөөр шүү... 

	— Нүдүүлэх нь багадаад тэр... Тэрнээс арай ч ийм юм бодож явмааргүй сэн... 

	— Чи тэгж үргэлж гүвдүүлж явдаг юм уу?

	— Үгүй ээ, зүгээр үгийн дашрамд ярьж байна... гэж Иван босож хатавчны хөнөг дотор тамхиныхаа ишийг аваачиж хийгээд, — Чи наргиантай залуу, энэ чинь сайн хэрэг. Гэхдээ заримдаа бас шүд зууж явах хэрэгтэй. Тэгэхгүй бол чамайг эрх хав адил эрхлүүлж байгаад хамаг юмыг чинь аваад явчихвал яах юм. Чи чинь нялх хүүхэд биш, хорин зургаа хүрлээ дээ. Үүнийг даанч мэдэх цаг болсон доо гэв. 

	Тэд хоёул дуугүй болов. 

	Иван өрөөний дотуур холхиж байснаа цонхны хажууд очиж зогсоод, 

	— Гадаа гудамжинд дуу ч үгүй, хөгжим ч үгүй чив чимээгүй болчхов... Цөм үхэж үрэгдсэн юм шиг гэв.

	— Улс ажилдаа ядраад юун дуулахтай мантай юм. 

	— Урьд зүгээр суудаг байсан гэж үү?

	— Тэгэхэд ихэнх нь залуучууд байсан юм чинь

	— Свистуновын Ваня хаана вэ? Бас яваад өгсөн үү?

	— Ваня цагдаа болсон. Хэсгийн цагдаа. Районд бий. Тэр чинь сайн сууж байгаа шүү, саяхан нэг байшин бариад авсан. 

	— Ногайцевын хөвгүүд яагаа вэ? Өнөө Колька, Петька бий юү?

	— Петька бид хоёр нэг жил цэрэгт яваад би жил болоод бэртээд Петька хугацаагаа дуусгасан. Цэргээс халагдаад нэг газар Колька агрономч болоод одоо районд сууж байгаа даа. 

	— За тийм үү... 

	Гэтэл Сеня хэн нэгтэй маргаж байсан шиг, 

	— Сайхан амьдарч болно оо! Энэ бол хүнээсээ л болно. Үнэндээ амандаа идэх юмгүй болоод байсан тэр дээхэн үед хүмүүс дүрвээд явдаг байсан уу гэвэл байсаан. Тэгвэл одоо тийм юм байхгүй. Гэтэл одоо хүмүүс бүр эрхэлж гүйцээд хөдөөгийн ажлаас хөндий төсөө болсон байна шүү. Ихэнх нь сургууль гээд яваад өгөхлөөр энд хэн үлдэх вэ дээ. Чи хоол идэх үү?.. гэв

	— Харин чи идэх үү?

	— Би идмээргүй байна. 

	— Би бас ялгаагүй

	— Чи сая хаачаад ирэв? 

	Девятовын Василийнд ороод ирлээ. Сенька минь, миний толгойд нэг л элдвийн бодол орох болов... Сая ирж явахдаа их л юм бодлоо... 

	— Ямар бодол тэр вэ?

	— Элдвийн юм бодогдох юм. Би нэг л муу байна шүү. 

	— Чиний толгойд нэг л бодол ордог сон бол сайн юм сан... 

	— Ямар?

	— Эндээ суувал дээрсэн. Би хань татаж байгаа юм биш... ер нь. Хөдөө суухад яагаад болохгүй гэж? Тэртэй тэргүй хотод чамд эхнэр хүүхэд байх биш... 

	— Харин чи эндээсээ явах юм сан гэж бодохгүй юм уу? гэж Иван асуув. 

	— Бодохгүй чиш! Би цэрэгт ганц жил болох гэж их тэвдсэн хүн шүү. Гэрээ санаад байдаг юм. 

	— Дасчихна даа. Би ч анхандаа хөдөөгөө санадаг байв... 

	— Чи чинь өвс хадаж байна гэж дандаа зүүдэлдэг гэж ярьсан шүү дээ. 

	— Өвсөнд явж байна гэж зүүдэлдэг ээ! Ер нь ямар ч зүүд зүүдэллээ гэсэн дандаа л энэ гэртээ байгаа юм шиг санагддаг юм. 

	Хоёулаа дуугүй болов. 

	— Эцэг эмнэлэгт хэдий хэр хэвтсэн бэ?

	— Нэг сар болсон. Дараа нь намайг дуудаж гаргаж ав гэсэн. 

	— Ямар өвчинтэйгөө өөрөө мэдэж байсан уу?

	Мэдээгүй. Харин сүүлдээ гадарласан байж магадгүй. Насан өөд болохоосоо арваад хоногийн өмнө намайг дуудаж, «Миний өвчин бол өмөн үү гэж би мэдэж л байна л даа» гэсэн шүү. Тэгэхээр нь би элдэв өнгийн эмнэлгийн бичиг үзүүлж, энд ингэж ингэж бичсэн байна гэж сэтгэлийг илбэн засаж байлаа. Эмнэлэгт байхдаа би заалгасан юм. Сүүлийн гурван хоногт үхэх болсноо мэдсэн дээ, аргагүй, 

	— Юу ярих юм бэ дээ?

	— Юм яриагүй, дуугүй л хэвтээд байсан. Харин чамайг л хүлээсэн дээ. 

	— Чи эрт л цахилгаан өгдөг байж. 

	— Хэд хоног тэсэх болов уу гэж бодсон юм... За одоо түүнийг бодох хэрэггүй. Мартаж орхивол дотор чинь зүгээр болно... Тэрнээс биш бодоод л байвал ер нь тэр талаар юм бодохгүй байвал дээр.

	— Одоо бодохгүй ээ. 

	— Эхнэрээсээ яагаад салчхав аа, чи?

	— Тэр ч... бөөн паян юм даа... Ажлынхаа газрын нэг юмтай орооцолдоод байхаар нь хөөчихсөн. За золиг... Энэ тухай ч бас ярих дур хүрэхгүй байна. 

	— Хайртай байсан уу?

	— Охиноо л өрөвдөх юм. Заримдаа боож үхмээр ч юм шиг хоолой дээр юм тээглээд байдаг. 

	— Чи тэднийгээ эргэсэн үү?

	— Ондоо хотод нүүгээд явчихсан. Сеня энэ тухай яриад яах вэ!

	Тэд удаан дуугүй байцгаав. 

	— Чи эндээ л хөдөө суумаар юм. 

	— Одоо орой боллоо, унтъя. Чи маргааш эрт ажилд явна шүү дээ. 

	Тэд чийдэнгээ унтраагаад хэвтэцгээв. 

	Гэвч хэн нь ч унтахгүй нүдээ хараад юм бодож хэвтэв. 

	 

	 

	... Өглөө дөнгөж гэгээ гармагц Валя өнөө ах дүү хоёр дээр ирж, 

	— Боссон уу? За сайн байна уу? Алив би та хоёрт жаахан хоол хийгээд өгье. Сеня чи төмс арилга, мах бий юу? гэв. Валягийн тийнхүү залуу чийрэг, цээл тунгалаг дуу хоолой хангинахад гэрийн дотор уужим, гэгээтэй болох шиг болжээ. 

	— Пээ, тэнгэр! Юу болов. Мах зооринд бий юм сан гэж Сеня дуу алдав. 

	— Зоориноос очоод аваад ир. Би гэрийн чинь хог сагийг жаахан арилгаад орхиё. Бүр ялзрах хөгцрөх шахаж шүү. Иван чи энэ ширдэг хуйлаад гаргаж бай, хоёулаа сэгсэрнэ. Золиг гэж, түргэл. Би ч ажилдаа яарч байна!

	Сеня зооринд орохоор явав. Иван мөнөөхөн газар дэвссэн ширдгийг их л эв хавгүй хөлөөрөө хуйлж байтал Валя, 

	— Алив ингээд, гараараа эвхээч! Зоонд юм хавчуулчихна гэж бөхийхөөсөө айгаад байна уу? Ингээд... За аваад гар. Би хойноос чинь гарна. Хөдөөгийн ажлаас бүр төсөөрч орхив уу? гэв. 

	— Энэ чинь ямар юмны хөдөөгийн ажил?

	— Хонгор минь, хөдөөгийнхөн элдвийн ажилтай шүү. Манай энд хөвгүүд хүртэл үнээ саадаг болоод л байна. 

	— Нээрэн үү?

	— Юу гэж худал байх вэ? Анхандаа жаахан тэгсхийж байгаад сүүлдээ зүгээр. Комсомолын гишүүд тусалж байгаа юм. Үнээ саахдаа сүрхий шүү!

	— Гараараа саах уу?

	Валя инээж, 

	— Одоо ч цахилгаан саалтуур бий л дээ. Гэхдээ түүнийг чинь хөлөөрөө ажиллуулахгүй шүү дээ. Тэд анхандаа баахан хараал тавьж байгаад сүүлдээ зүв зүгээр. Эрчүүлийн үнээ сааж байгааг харахад инээдэмтэй шүү. За наадахаа аваад гар... гэв.

	Иваныг ширдэг аваад гарахад Валя хойноос нь гарч дэлгээд хоёулаа сэгсрэв. Сеня зоориноос хэсэг мах барьсаар гарч ирээд, 

	— Би төмс арилгаж байя гэв. 

	— Тэг, тэг. 

	Микол гудамжаар явж байгаад тэдний үүдээр гарахдаа Валяг Громовынд байхыг үзээд навтасхийж дуугүй цааш алхтал Валя хойноос нь, 

	— Коля, чи чинь мэнд ус ч үгүй яачхав? гэж хашхирав. Микол амандаа нэг юм хэлээд булан тойрон одов. 

	Валя Иваныг харж инээд алдсанд Иван, 

	— Чи яав? гэв. 

	— Зүгээр. Инээд хүрээд байх юм. Наадахаа сайн барь!... Ямар их тоостой юм бэ?! Тэнгэрийг бодож энэ дүүгээ гэрлүүлээч. Тэр нэг эмгэн бүр ядарч хоцорлоо!

	— Ямар эмгэн?

	— Яагаа вэ, танайхны эгч Анисья гуай. Тосгоны нөгөө захаас явж танай гэр орныг янзлах гэдэг ямар сайн байх вэ. 

	— Сеня гуанзанд хоол иддэг гэсэн шүү дээ. 

	— Идэх нэг хэрэг. Энэ гэр орныг чинь цэвэрлэх, угаах, арчих ажил байна шүү дээ... 

	Сеня довжоон дээр гарч ирээд, 

	— Шарах юм уу, яах юм бэ? гэв. 

	— Дураараа л бол.

	— Иван чи яамаар байна?

	— Яасан ч яах вэ.

	— Тэгвэл шарлаа шүү. 

	— За болно, наадахаа аваад ор. 

	Иван ширдгийг эвхэж Валятай хоёул гэрт оров. 

	Сенягийн нар нь гарч, дахин довжоон дээр гүйн гарч ирснээ хашааны буланд очиж түлээ тэврэн буцаж оров. 

	Энэхэн үес тосгоны дээгүүр, талын дээгүүр наран мандаж, намрын гэгээн, сэрүүн өглөө эхлэв. Нүднээ үл үзэгдэх алтан хонх өндөрт жингэнэн, амьдралын яруу тунгалаг хөгжим эгшиглэнэ... 

	— Хо! Валя минь, өдөржин хоосон явсан ч өлсөхгүйгээр цадлаа гэж Сеня ширээнээс босож явахад Валя, 

	— Мөн идэв ээ! Цөмийг идчихгүй яав! Чи ийм бага иддэг болохоороо өсөхгүй ийм давжаа байгаа юм даа гэв. 

	— Би ойн зөргөөр явлаа... гэдэг өнөө л хуучин дуугаа эхлэх нь шив дээ гэж Сеня дурамжхан дуугарав. 

	— Валя баярлалаа гэж Иваныг хэлэхэд Валя, 

	— Нэрэлхэх явдалгүй, ид ид гэв. 

	Сеня ажилдаа яарч, 

	— За ах минь, нэг тамхи асаагаад явлаа. Өөрийнхөө муу «Шевролет» машиныг угсрах хэрэгтэй байна. Зүгээр байтал суучихдаг боллоо, золиг чинь... гэв. 

	Валя аяга таваг хурааж байхдаа Иваныг их л горьдлоготой сэмхэн сэмхэн харна. 

	Сеня орон дороос нэг төмөр авч гарахдаа, 

	— Та ганцаар битгий уйтгарлаад суугаарай, Ефим гуайн бууг гуйж аваад бөднө буудсан ч болно шүү дээ. Өдийд тарган даа. Орой шөл хийж уумз эсгүүл загасчил загасны дэгээ зооринд буланд бий шүү гэв. Гэтэл Иван гэнэт, 

	— Хүүе Сеня, хоёулаа цуг явъя гэв. 

	Валя Сеня хоёр нүүр өөд нь харав. 

	— Явж яах юм?

	— Төрсөн нутгийнхаа тариалангийн талбайг харъя... 

	Валя мушилзан инээж, толгой сэгсэрнэ. 

	— Тэгвэл явъя гэж! Сеня баяртай өгүүлэв. 

	Тариан дунд нэг комбайн, нэг ачааны машин зогсож байна. Түүнээс холгүй «даргын» «жаран ес» мөн зогсжээ. «Жаран есийн» дотор сангийн аж ахуйн дарга сууж, хажууд нь нэг комбайнч зогсож байв. 

	Ачааны машины дотроос жолоочийн нь хөл цухуйна. 

	Сеня Иван хоёр мотоциклоор тоос татуулсаар нисэн ирэв. Сеня бүр холоос, 

	— Тавин наймдугаар зүйл ангиар авхуулна гэж ойлгов уу? гэж хашхирч байв. Сеня хүрч очоод мотоциклоо унтрааж, том түлхүүр барьсаар нөгөө жолоочийн тийш очиж, 

	— Эргийг тайл! гэхэд цаадах нь машины хамар дороос яаран гарч ирээд, 

	— Сеня... гэтэл, Сеня урдаас нь

	— Түргэл, түргэл! Хамрыг чинь мушгиад ар шил дээр чинь тавьж орхино шүү гэв. 

	— Би ямар авсан биш дээ. 

	— Тэгээд хэн авсан юм?

	— Тэр гэж жолооч сайх даргыг заав. Цаадах нь урдаас нь ирж

	— Сеня, сайн уу! гэв. 

	— Юу болж байна аа, би... 

	— Сеня чи аяар. Би учрыг хэлээд өгье. Энэ муу мануухай бохир маасал хийгээд тахир голоо эвдэж орхижээ. Тэгэхлээр чамд нэгэнт байхгүй... 

	— Тэр чинь үүрд мөнх олдохгүй зүйл юм уу?

	— Комбайн зогсчхоод байна шүү дээ. Чинийхийг тэртэй тэргүй задалж хаясан юм чинь. 

	— Түүнийг чинь хагас цагийн дотор угсарна даа. Уухай... 

	— Тэгээд би яах болж байна!?

	— Гол олох хэрэгтэй байна. 

	— Хаанаас?! гэж Сеня ханхалзан гилжийж, 

	— Хаанаас олох юм? Хаяг хаяг... гэв

	— Нэг арга бодолгүй горьгүй. Байдал ийм байхад... 

	Тэднийг ингэж ярьж байхыг Иван хөндлөнгөөс харж байв. 

	— Тэгвэл би тэр голыг чинь хийж орхиё л доо гэж Сеня хадсан тарианы сүрлийн ёзоор луу нусаа нийж, — Болж өгвөл эгээ нэг хийнэ дээ гэв. 

	Өнөө Иваны үл таних жолооч нууцгай инээж их л хөөрхийлж буй янзтайгаар, 

	— Тэр ч хэцүү дээ гэв. Сеня эргэн хараад, 

	— Юу хэцүү гэж? гэв. 

	— Тахир гол хийх хэцүү! Тэр гулзайчихсан, ямар ч авралгүй эд хэвтэж байгааг харна уу гэж газар хэвтсэн өнөө муу тахир гол руу дохив. 

	Сеня түлхүүрээ барьж шууд задлахаар орох гэтэл жолооч үсрэн зайлж, 

	— Хүүе, Сечька! гэв. 

	— Наадахаараа оролдоод яазнав, орхи Сеня! гэж сангийн аж ахуйн дарга хэлээд жолоочид хандаж, 

	— Чи өөрийнхөө ажлыг хийхгүй юу! Шогч амьтан... Гол гулзайлгасны төлөө чамтай яриа бий дээ гэв. 

	Жолооч машиныхаа хамрыг ухаж эхлэв. Дарга Сеняг сугадаж хажуу тийш аваачаад, 

	— Тахир гол ямар хүнд бийг чи мэдэж байна уу? гэв. 

	— Макарт уу?

	— Макарт л бий дээ. 

	— Тэр чинь надад өгөхгүй. Ер нь би тэрүүнтэй хэл амаа ололцохыг хүсэхгүй байна. 

	— Хүссэн ч эс хүссэн ч энэ байдлаас гарах хэрэгтэй байна. Би өөрөө явмаар байтал тэр чинь надад хэрхэвч өгөхгүй. Харин чи ямар нэг аргаар сэтгэлийг нь татахыг бодооч... 

	— Татдагаа өчигдөр татаж орхисон юм. За яах вэ үзье. 

	— Үзээч!

	Сеня Иван хоёр мотоцикл дээр мөн сундалдан одов. 

	Тэд арваад минут явж «Коммунизмын дөл» хамтралын захиргааны үүдэнд нисэн хүрэв. Сеня бас л нусаа нийгээд их л сэргэлэн хөхиүн үүдний шатан дээр гүйн гартал урдаас нь өнөө Макар Сударушкин гарч ирэв. Тэр бээр нэг юманд явах гэж байжээ. 

	— Макар сайн уу? гэж Сеня дуу алдан уулзаж, — Би чамтай уулзахаар ирлээ... За юу ч гэсэн өглөөний мэнд хүргэчихье! гэхэд Сударушкин дуугүй гар барьж Сеняг их л хартайгаар харав. 

	— За ажил сайн уу? Тариагаа авч л байна уу? гэж Сеня дуржигнаж гарав. 

	— Тариагаа хадаж л байна даа

	— Манайхан мөн ялгаагүй. Пээ яасан сайхан өдөр вэ?! Ёстой алтан намар гэдэг энэ мөн дөө!

	— Чи ямар хэргээр явна? гэж Сударушкин асуув. 

	— Тахир гол сурч явна. Нэг хоёрыг өг л дөө!

	— Тахир гол байхгүй гэж Макар жишим ч үгүй довжооны шатаар буухад Сеня хойноос нь дагаж, 

	— Хүүе чи түр азнаач. Бид чинь коммунизмд хүрч яваа шүү... Би бол нийтийн хэргийн төлөө гэсэн боловч цаадах нь шууд машин тийшээ алхав. 

	— Хүүе чи хоёрхон гол өгөөч! гэж Сеня хашхирав. 

	— Чи битгий бахираад бай. 

	— Ядахдаа ганцыг... Би сүүлд буцааж өгнө шүү дээ... Макар... 

	— Байхгүй. 

	Сеня арга буюу хоцорч, 

	— Ээ муу нударган. Чи шүүмжлүүлээд гомдож орхисон уу? гэв. 

	Макар машиндаа суух зуураа, 

	— Чи болгоомжтой яриарай. Ялангуяа нударган гэсэн үгээ бодоорой гэв. 

	— Тэгвэл чи нударган биш юм бол хэн юм?

	— За явъя гэж Макар жолоочдоо хэлэв. 

	«Волга» машин алгуурхан хөдлөв. 

	Сеня мотоциклоо асааж хойноос нь гүйцэн очоод

	— Би районы намын хороонд очиж гомдол тавилаа шүү. Тахир гол бэлдээд байгаарай. Тавыг авна шүү! гэж хашхирав. 

	— Районы намын хороонд мэнд хүргэж байна гээрэй! гэж Макар хэлэв. 

	Сеня ухасхийн түрүүлэн одов. Хээр талд гараад Иван, 

	— Сеня, намайг гэрт хүргээд аль гэв. 

	— За яав?

	— Хүн болгон ажил төрөл хөөцөлдөж байхад би ингэж дэмий явдаг тусгүй байна... Хувалз шиг... Түүнээс гадна таних хүн ч алга. Яасан олон шинэ хүн бий болчихсон юм бэ! Цөм гаднаас ирсэн улс уу? гэв. 

	— Гаднаас ирсэн ч бий. Харин чи Докучевын Мишкийг таньсангүй гэж үү?

	— Ямар Мишка?!

	— Миний омогдоод байсан жолооч. 

	— Тэр чинь Мишка юм уу?!

	— Мишка. 

	— Би таниагүй шүү! Хараач! Сангийн аж ахуйн дарга ондоо нутгаас ирсэн хүн үү?

	— Уг нь манай районы хүн. Урьд районд ажиллаж байгаад саналаараа сангийн аж ахуйд ирсэн. Их чадалтай хүн. Харин Макар бол нударган муу золиг. 

	— Чи тэдэнтэй ингэж ярилцахаас айдаггүй юм уу?

	— Юу гэж айх юм? гэж Сеня гайхав. 

	— Үгүй ээ зүгээр... Намайг энд буулгаж орхи, би явган яваад харьчихъя. 

	Сеня зогсов. Иван бууж нэгэн нарийхан зөрөг замаар орж тосгон руугаа алхахад Сеня хойноос нь, 

	— Битгий уйдаад суугаарай гэж хашхиран ганцхан ухасхийж тоос татуулан алга болов. 

	Иван замд явсан нэг морин тэргийг гүйцэн очив. Харваас хөдөөгийн биш бололтой нэг залуу хүн баахан гөлмөн төмөр ачаад явж байв. 

	— Эцгийгээ оршуулах гэж ирсэн үү? гэж тэр залуу асуув. 

	— Тийм ээ, даанч амжсангүй. 

	— Найдлагагүй болсон хүн дээ. 

	— Та юун хүн бэ?

	— Би эндхийн эмч. Тэр хүн миний тасагт хэвтэж байсан юм. 

	Тэр залуу бол даанч эмч гэмээргүй хүн харагдсан тул Иван ихэд гайхан харав. 

	— Сайхан дотортой сайн өвгөн байсан даа. Өөрөө эмнэлгээс гаръя гэсээр байгаад гарсан юм. Тийм хүнийг асрахад хэцүү, шээсний сав тавина. Би тэгж сураагүй юм гэдэг сэн. За хотод хэр байна даа? гэж өнөө эмч хэлэв. 

	— Хотод яах вэ дээ... Тэгээд тэр юу гэж?

	Залуу эмчийн санаанд нэг юм орсон шиг гэнэт инээж

	— Та бид хоёр чинь байраа сольчихсон юм байна. Би бол угаас хотын хүн юм гэв. 

	— Та энэ хөдөө бүрмөсөн суухаар ирсэн үү?

	— Бүр ирээгүй ээ... Бусдын адил гурван жилээ л гүйцээвэл хотдоо очиж сууна гэж бодож байгаа шүү гэж эмч үнэн санаагаа хэлээд, — Харин та хөдөө гармаар санагдахгүй юм уу? гэв. 

	— Юу гэх юм билээ дээ... 

	— Санагдахгүй л байгаа юм байна даа гэж залуу эмч өнөө Иваныг их л зугаатай харж, — Төрсөн нутгаа огоорон дайживч тэртээ өнийн амьдрал баяргүй байлаа... гэж урьдын цагт дуулж байсан бил үү? Юм бүхэн хэмээрээ, юм бүхэн зохисоороо л... 

	— Та энэ төмөр хааш нь тээж яваа юм бэ?

	— Бид хөргүүр хийх гэж байгаа... Гүнзгий гэгчийн нүх ухаж мод төмрөөр доторлож орхино. Эм зэмээ хадгалж байх гэж би өөрөө бодож зохиосон юм аа. Энэ гөлмөн төмрийг олох гэж Сангийн аж ахуйн даргатай хуц ульдаа хүрлээ. Сангийн аж ахуйн дарга дээд газар мэдүүлнэ гэнэ тэгэхээр нь би урдаас нь, тэгвэл таны уушгины усан хаванг эмчлэхгүй шүү гэлээ. Тэр чинь уушгиндаа усан хавантай хүн, тэр өвчинтэйгөө л явж байг. Үзүүлэх гээд ирвэл би түүнд бургуй тавь гэж хэлнэ дээ гэж Иваныг бас зугаатай харав. 

	— Тэгээд сангийн аж ахуйн дарга төмөр өгөв үү? гэж асуухдаа Иван түүнийг мөн зугаатай харав. Тэр эмчтэй цуг явахад дотор нэг л аятай санагдаж байжээ. 

	— Өгөхөд өгсөн, харин намайг нусгай жаал гэж байна шүү. 

	— Та урдаас нь юу гэв?

	— Би юу? Би яагаад ч юм түүнийг туужуу гэлээ. Яагаад тэгж хэлснээ өөрөө болов чиг мэдэхгүй байна. 

	Иван тачигнатал хөхрөв. 

	 

	 

	Районы намын хорооны даргын үүдний өрөөнд гурван хүн сууж байв. Тэд өндөр түшлэгтэй шинэхэн сандалд суугаад оочир хүлээн тамхи татацгаана.

	Даргын тасалгааны үүд аяархан онгойж орсон улсын зарим нь их л уруу царайтай, зарим нь их л сэтгэл дүүрэн баяртай гарч байна. 

	Сеня ихэд алжаасан царайтай нэгэн үл таних хүний хажууд суув. Тэр хүн том гэгчийн шар ширэн бичгийн сав өвдөг дээрээ тавиад сууж байв. 

	— Та хамгийн сүүлчийнх үү? гэж Сеняг асуухад тэр хүн, 

	— Ээ тийм байх аа... гэж дуртай нь аргагүй хариулна. Тэгэхээр нь Сеня оодорч, 

	— Би таны түрүүнд орно доо гэв. 

	— За яаж байгаа нь тэр вэ?

	— Гадаа машин хүлээж байна. Тэрнээс хамаагүй л дээ.

	— Тэгвэл тэг тэг. 

	Буржгар үстэй, цыган маягийн царайтай залуу Сенягийн хажууд ирж суугаад, 

	— Сайн уу, Сеня! гэж өвдгийг алгадсанд Сеня аягүй муухай ярвайж өвдгөө арчаад, 

	— Гар хөлөөрөө хүнд хүрээд ямар муухай зан сурсан юм бэ! гэсэнд өнөө буржгар толгойт тас тас хөхөрч цамцныхаа энгэрийг толийтол засаж даргын өрөөний үүд рүү харж, 

	— Хувь заяа шийдэж байна даа, Сеня гэв. 

	— Нөгөө л хэдэн тракторын тухай юу?

	— Нөгөө л хэд... Би одоо орж хэдэн үг хэлээд тавьчихна даа. Бэлтгэлийн зүйлийг хязгаарлах тухай заавар гараагүй юм чинь гэж байхыг үзвэл буржгар толгойтын сэтгэл ихэд хөдөлжээ. 

	— Тэдгээрийгээ та нар хааш нь аваачих гээд байгаа юм. Давсалж дарах юм уу, ямар?

	— Юманд чинь тактик хэрэгтэй шүү дээ, Сеня минь! Тактик! гэж бужгар толгойт сургах мэт өгүүлнэ. 

	Даргын өрөөнөөс бас нэг хүн гарч иртэл бужгар толгойт цамцныхаа энгэрийг дахин засаад орж явчхав. Гэтэл удсан ч үгүй дороо гарч ирээд халааснаасаа тэмдэглэлийн дэвтэр гаргаж нэг цаас урж аваад цонхон тийш явж тантангийн дэргэд очив. Сеня учрыг мэдсэнгүй гайхан харна. Ер нь Сеня юмны учрыг олохгүй болохоороо амаа ангайсхийгээд алмайрч хоцордог зантай билээ. Бужгар толгойт мөнөөхөн цаасаар гутлынхаа шаврыг арчихад Сеня сая инээж, 

	— Хүүе чи яав?... Хэдэн үг хэлэв үү? Аль амжсангүй юу? гэв. 

	— Битүү хивс дэвсчихсэн юм чинь гэж бужгар толгойт амандаа үглэн гутлынхаа шаврыг арчсан цаасыг ихэд сэжиглэсэн мэт тантан руу хаяв.

	Алжаасан хүн суудлаа засаж, 

	— Өнөөдөр муухай ааштай байна уу? гэж (районы намын хорооны даргыг хэлжээ) бужгар толгойтоос асуув. Бужгар толгойт хариу дуугарсангүй. Тэгэхлээр нь өнөө хүн Сеня тийш эргэж

	— Муухай ааштай байгаа вий. Тийм биз? гэхэд нь Сеня, 

	— Би ч өөрөө сэтгэл тавгүй байна гэв.

	... Нарийн бичгийн дарга, 

	— За ийм байна. Ингэж байна гэж хэлээрэй гэсэнд бужгар толгойт. 

	— За за гээд гарч одов. 

	Сеня орж, 

	— Иван Васильевич сайн уу! гэж мэндлэв. 

	— Сайн! За суу. Юу гэж ирэв?

	— Тасалдал! Манай нэг мангуу амьтан мотортоо шороотой тос хийж орхижээ. Гол нь миний эзгүйгээр шүү? Тэгээд чиний машин тэртэй тэргүй суучихсан юм чинь тэгж байхгүй юу!.. гэж Сеня гар дэлгэж байгаад ярьтал нарийн бичгийн дарга гэдэсхийж, 

	— Юу болсон юм бэ? Товчхон ярьж болно уу? гэжээ. 

	— Тахир голоор суучихлаа. Гэтэл сэлбэг манайд байдаггүй ээ!

	— Надад бас байхгүй дээ. 

	— Макар Сударушкинд бий. Гэтэл өгөхгүй юм. Байхгүй гэж зүтгээд. Бий гэдгийг нь би мэдэж байна... 

	— Тэгээд чи яалгах гээд байгаа юм?

	— Та Сударушкин руу утасдаад... 

	— Тэр чинь намайг хөөж орхино шүү дээ, тийм ч эрхтэй хүн. 

	— Хөөхгүй, танаас айна гэж Сеня итгэл төгс өгүүлэв. 

	— Тэгвэл би өөрөө тийш нь утасдах дургүй байна. Сударушкин ямар та нарын юмыг зэхдэг хүн юм уу? Ганц ч гол байхгүй болтлоо арчаагүй байдалд орчихсон уу! Үдийн алдад над руу утасдаж «тахир гол олсон эсэхээ» хэл гэж байна гэж даргадаа хэл. Машин зогсох нь уу би мэдээд орхиё. Гүйц ээ. 

	— Учрыг мэдлээ. Баяртай. Тэгэхлээр бид утасдах уу?

	— Утасдаарай. 

	Сеня гарч, 

	— Ганц сайн юм боллоо! гэж дуу алдан хаашаа явахыгаа мэдэхгүй тэвдэж хоцров. 

	Даргын үүдний өрөөнд ганц өнөө алжаасан хүн үлдэв. Дарга дээр орох эсэхээ шийдэн ядсан шиг сууна. 

	— Хаалга олохгүй байна уу? гэж өнөө хүн эелдэгхэн асууж инээмсэглэхэд Сеня түүнийг аягүй муухай харав. Гэтэл тэр хотын янзтай хүнийг хараад ялангуяа түүний том гэгчийн шар ширэн савыг хараад Сенягийн сэтгэлд гэнэт нэг юм зурсхийн орж, нүдэнд нь нэг их сэлбэг хэрэгслийн агуулах харагдах шиг болжээ. Тэр агуулахын намхан харанхуй тавиурууд дээр тос нь гялтганасан учиргүй олон тахир гол өрөөтэй байв. Сеня их л тоомсоргүй, ивээнгүй дүр үзүүлж, 

	— Хүүе найз аа! Авто засварын газарт чамд таньдаг хүн байхгүй юу? Хоёр гол маш их хэрэгтэй байна. Шовгорт нь лонх юм тавина шүү! гэв. 

	Хотын хүн Сенягийн гарыг мөрөн дээрээсээ буулгаж, 

	— Нөхөр минь, би тийм юм хийдэг хүн биш! Энэ ууртай хүн үү? гэж нэн ч төв байдалтай асууна. 

	— Хэн?

	— Энэ нарийн бичгийн дарга. 

	Сеня өнөө хүний өөдөөс хартал бас л тавиурын дээр олон тахир гол өрөөтэй байх шиг харагдана. 

	— Үгүй ээ, тийм ч ууртай хүн биш. Энэ хүнээс дор ууртай хүнийг алийг тэр гэх вэ. Ор, ор. Би чамайг хүлээж байя. Бүү зүрх алд... 

	Хотын хүн босож зангиагаа засаад юм бодон даргын тасалгааны үүдээр нааш цааш холхиж байтал гэнэт хаалга онгойж дарга гарч ирэв. Дарга юманд явах гэж байгаа бололтой өнөө алжаасан хүн ихэд мэгдэн, 

	— Нөхөр нэгдүгээр нарийн бичгийн дарга сайн байна уу? Би нэг гомдол мэдүүлэх гэж ирлээ гэж аяархан дуугарсанд нарийн бичгийн дарга учрыг даруй олсонгүй, 

	— Юу гэнэ ээ!? гэв. 

	— Гомдлын хэргээр. Тэр эмэгтэй танай энэ районд суудаг юм тэгээд... 

	— Хэн манай районд суудаг гэж?

	Алжаасан хүн аягүй муухай үрчийж, 

	— Би энэ талаар өргөдөл дотроо тун тодорхой бичсэн байгаа гэж өнөө хүн бичгийн саваа уудлах зуураа, — Ёстой «Дайн ба энх» гэдэг болж байна аа, хэ-хэ... гэв. 

	— Энэ гудамжны буланд прокурорын газар бий. Та тийшээ оч гэж нарийн бичгийн дарга хэлэв. 

	— Үгүй ээ тэр хамаагүй, нөхөр нарийн бичгийн дарга аа. Тэр учрыг ойлгохгүй. Би бас түүгээр орсон юм. 

	Нарийн бичгийн дарга хаалганы хавтас налж, 

	— Та оч оч, тэнд чинь учир бүхнийг ойлгоно гэв. 

	Алжаасан хүн хэсэг дуугүй болсноо гомдсон дуугаар, 

	— За за яах вэ, дээш нь мэдүүлэхээс гэж эргээд гадаа хаалга тийш биш шал ондоо тийш явахдаа, — Цөм мартжээ! гэнэ. 

	— Гадаа хаалга тийш ээ биш, тэр байна! гэж нарийн бичгийн даргын дуудахад өнөө хүн эргэж, нарийн бичгийн даргын хажуугаар өнгөрөн гарахдаа, 

	— Бид чинь цөм л «Коммунизм» гэж бархирцгаадаг даа! гэж гашуудалтайгаар шивгэнэх нь сонсогджээ. 

	Нарийн бичгийн дарга хойноос нь харж байснаа Сеня тийш эргэж, 

	— Энэ юун хүн юм, чи мэдэх үү? гэв. 

	Сеня дал мөрөө хавчив. 

	— Чи юунд энд зогсоод байгаа юм?

	— Би явлаа, явлаа. 

	 

	 

	Мөнөөхөн гунигтай эр гудамжны голоор их мундаг томоотой, нэн гунигтай алхална. Данхар том толгой нь наранд гялалзана. 

	Сеня гүйцэн очоод, 

	— Сэтгэл тавгүй байна уу? гэв. 

	Гунигтай эр мөрөө ширтэн явахдаа,

	— Танай нарийн бичгийн дарга сагачихжээ, сагачхаж! гэв. 

	— Сагах биш, ажилдаа дарагдаад тэр. Мөн тэнгэр аягүйтэх гэж байдаг. Гэтэл хамаг тариа талбайдаа байдаг, хэцүү байна шүү. 

	— Юм бүхэн хэцүү. Танай эндхийн гуанз аль вэ?

	— Тэр байна. 

	— Танай нарийн бичгийн дарга сагажээ, сагаж! гэж гунигт эр бас дахин өгүүлж, — Хэцүү байлгүй яах вэ, эрх бүхнийг гартаа атгасан хүн, хэн эс сагаж байлаа даа гэв. 

	— Чи хотынх уу?

	— Хотынх оо.

	— Засгийн газарт таньдаг хүн байна уу?

	— Юу гэж?

	— Хоёр гол хэрэгтэй байна... 

	— Гол оо?

	— Гол! Тахир гол. 

	Өнөө гунигтай эр их л гунигтайгаар инээж, 

	— Би гал гэж дууллаа шүү. Нэг арга бодъё доо... гэв. 

	— Бодож үзээч, аан?

	Тийнхүү ярилцан явсаар гуанзанд ортол гунигтай эр

	— Одоо... Урьдаар жаахан гүйлт хийгээд дараа нь болох уу даа гэв. 

	— Ямар гүйлт?

	— Өргөний гүйлт. 

	Сеня учрыг ухсангүй тул гунигтай эр бас л инээж, 

	— За яах вэ дээ, зуун тавь тавь татъя... Тэгж хэлдэг ёс бас байдаг юм... гэж сандал дээр лагхийтэл сууж бичгийнхээ савыг ширээн дээр тавиад, — Суу, суу гэв. 

	— Хүүе энд чинь зуун тавь байдаггүй юм шүү дээ. 

	— Яагаад?

	— Зардаггүй юм. 

	— Түй... Ардчилал гэдэг нь тэр дээ!

	— Жимсний дарс авч болно шүү. 

	— Жимснийх ч гэсэн яах вэ, аваад ир, май мөнгө. 

	Сеня явж нэг лонх дарс, нэг аяга авчрав. 

	— Чи өөртөө аяга авчрахгүй яав?

	— Та бид чинь ингээд хот руу мотоциклээр явна. Би балгавал яаж жолоодох бил ээ?

	— За гол гэл үү... гэж гунигтай эр шилэн аяга дүүрэн дарс хийж нэгмөсөн хөнтөрч орхиод ам хамраа мурийлган, — Бузар золигууд! Гаргахгүй юм үгүй шүү! гэж бас аяганы тэхий дундуур хийж балгаад, — Гайгүй байлгүй гэв. 

	Тамхи татацгаав. 

	— Чи гол гэл үү?

	— Гол гэсэн. 

	— Амь наана там цаана болоод байгаа юм уу?

	— Яг тийм. Тэнгэр сайхан дээр... 

	— Би л бол та нар шиг ингэж санаа... Ингэхэд ер нь тэр гол чамд юунд хэрэг болоод байгаа юм бэ?

	— Тахир гол эвдрээд гэж би хэлээд байна шүү дээ. 

	— Үгүй ээ, би чамайг хэлж байна. Тэр чинь чиний машин юм уу?

	— Минийх. 

	— Чиний аминых юм уу?

	— Ямар аминых байх вэ!

	— Улсынх уу?

	— Улсынх. 

	— Тэгвэл чи ингэж нүүрээ улайлгаж явах ямар хэрэг байна?

	— Тэр машинаар чинь би ажил хийдэг юм шүү дээ. 

	— Тэгвэл бүү ажил хий. Тахир гол байхгүй гээд сууж л бай. Цаад дарга нарт чинь юм бүхэн бий, өөрснөө олно биз. Тэд чинь энэ дэлхий дээр хамгийн баян улс. Тэд ер нь эрх дураараа байх хамгийн дуртай улс юм. Өдий их хууль дүрэм бичиж гаргахдаа л мэргэн! гэж өнөө гунигтай хүн гараар зааж, — Гэтэл тэр олон хууль дүрэм нь ямар ч ашиггүй шүү! Ер санаанд орсноо л хийдэг улс гэв. 

	Сеня ийш тийш эргэн харж, 

	— Чи яагаад бархираад байгаа юм бэ? гэв. Цаадах нь тэсгэлгүй загнан, 

	— Ах дүүгийн барилдлага! Тэгш эрх гэнэ шүү! гээд дарснаас бас тал аяга балгаж, — Тэд «Волга» машинд суугаад давхиж байдаг, бид тэгш эрх гэж хашхирч явдаг мөн таарав аа! гэв. 

	Сеня санаа зовж бүр орох байх газраа олж ядан, 

	— Хүүе чи болиоч, юу гэж дэмий донгосоод байгаа юм? Өнөө тахир голдоо явъя. 

	— Тэдэнд тахир гол биш үүнийг өгөх юм сан гэж өнөө гунигт эр занаж, — Тэд өөрсдийн гаргасан хууль дүрмээ л унаад явж байг. Тахир гол гэж гэж юу байдгийг би тэдэнд үзүүлээд өгнө өө гайгүй гэж үлдсэн дарсаа шавхаж балгаад, — Тэгээд тэд хойноос салгалж яваг. Тэднийг чөтгөр... гэвэл

	— Үгүй ээ, тэр тахир гол чинь надад хэрэг болоод байгаа юм. Надад! гэж Сеня хуруугаар хэнхдэг рүүгээ тогшив. 

	— Тэдэнд бол энэ л хэрэгтэй улс гэж өнөө гунигт эр салаавч тавина.

	— Тэгээд явахгүй юм уу?

	— Тийм тэнэг хүн алга... 

	— Тэгээд, чи муу хог хүний тархи толгой яагаад эргүүлээд байгаа юм. Лонхоор наад мулзан гялаан толгой руу чинь тавьж орхино шүү, тэгээд чи ажилчин хүний цагийг үрж бай. Чалчаа золиг!

	— Залуу минь аяар! Нусгай жаал! Бас цор цор гэж сурчээ. Хүнийг бас хог новш гэнэ үү... Чамд очих газар олдоно шүү. Элдэв заль мэх гаргах гэж хөөцөлдөлгүй, үнэнч шударга ажиллах хэрэгтэй. Би бол тэр заль мэхэнд чинь орохгүй гэхдээ... 

	Өнөө гунигт эр гуанзанд сууж буй хэд гурван хүний анхаарлыг зориут татах гэж хичээн чанга чанга бархирч байв. 

	Сеня ийш тийш харвал ганц ч таних хүн байсангүй. Тэр цул махан тулмыг ганцаар яахин ч дийлэхгүй. Тэр байдлыг ч цаадах нь мэдээд улам онгирч, 

	— Чи муу гөлөг байж бас хүн залилах гэнэ ээ! Хэдийдээ ийм арга башир сурав. Би одоо чамайг нэг газар аваачиж өгнө, тахир гол гэж юу байдгийг чамд үзүүлээд өгөх вий... 

	Сеня бүр гайхаж хоцроод дэмий л, 

	— Сайхан нохой яа! гэж гарах гэтэл Микол орж орж иржээ. Тэгэхлээр нь Сеня өнөө гунигт эр тийш эргэж очоод, 

	— Бос чи! гэж огцом чанга зандрав. 

	Тэгэхлээр өнөө гунигт эр мөн гайхаж хоцроод онигор нүдээ их болгоод, 

	— Юу-у?! гэв. 

	— Микол оо, нааш ир. Чиний лантуу нударга энд хэрэг болоод байна гэж дуудахад лужир том биетэй, шавар шавхай болсон ажлын хувцастай Микол ширээ тийш очив. 

	Гунигт эр арга буюу хулчийж байна. 

	— Энэ тагнуул байна гэж Сеня өнөө халзан хүнийг зааж, — Хоёулаа бариад авъя, Бос чи! гэж хашхирав. 

	— Дэмийрэхээ болиоч... 

	— Микол чи тэр бичгийн савыг аваад орхи. Тэрүүн дотор нууц бичиг бий. Би энийг бүслээд авъя гэж Сеня үнэхээр «бүслэхийг» завдтал халзан хүн бичгийнхээ савыг авч босож явахдаа, 

	— Танхай чөтгөрүүд!.. гэж дуугарав.

	Сеня хойноос нь дагаж үүдэнд хүрээд хазгар хөлөөрөө бөгс рүү нь өшиглөн, 

	— Май чи, муу шулга минь! гэв. 

	Халзан хүн аягүй ууртай эргэн харна. 

	Сеня дахин өшиглөж, 

	— Тэгнэ байх аа чи!.. Өвдөхгүй байгаа биз. Хүүе Микол нааш ир. Миний өшиглөх, үүнийг өдөөр цохисонтой адилхан. Энэнд уг нь лантуу л хэрэгтэй юм сан... гэнэ. 

	Халзан хүн газар нулимж, лайтай хэрүүлээс зайлан одов. 

	Сеня эргэж Миколын хажууд очвол цаадах нь, 

	— Чи яаж байгаа чинь энэ вэ? Солиоров уу? гэв. 

	— Энэ муу хар хог гол олж өгнө гээд хуурч байхгүй юу?

	— Ямар гол?

	— Тахир гол... Манайх тахир голоор суучхаад сэлбэг байдаггүй. Танайд байхгүй биз?

	— Чи юу болов!

	— Цусаар уйлсан ч олдохгүй байна. Макар дээр дахиад очдог юм бил үү!

	— Саяных чинь юун хүн бэ?!

	— Хэн мэдэх вэ, золиг чамайг!

	— Тэр чинь одоо чамайг шоронд суулгана даа!

	— Чадахгүй ээ, «Туяа» хамтралд сэлбэг бий болов уу, чи мэдэх үү?

	— Чи одоо эндээс холдсон нь дээр, цаадах чинь цагдаа аваад ирнэ шүү. 

	— Нээрэн тэгэх болов уу? Ер нь энэ балиар будилаанаас зайлсан минь дээр биз гээд Сеня хазганасаар гуанзнаас шалавхан гарав. 

	Микол босоо лангууны дэргэд очиж хоолны нэрс харснаа юм бодож... цонхоор хараад мөн гарч одохдоо, 

	— Аягүй бол гэрчид татагдана шүү гэж гуанзны хүүхэнд хэлэв. 

	 

	* * *

	 

	Сеня орой болсон хойно сая тахир голоо олжээ. Гэтэл өөрийнх нь мотоцикл суучихжээ. Хамаг нүүр амаа шавар шавхайд будаж мотоциклээрээ оролдон сууна.

	 

	* * *

	 

	... Жижигхэн биетэй Сеня зам дээр байхыг Микол холоос танив. Дэргэд нь ирж зогсоод, 

	— Чи яаж хоцров? гэсэнд Сеня, 

	— Жийрэг тавьчхаад аа... Золиг чинь, Юу ч байдаггүй... гэв. 

	Микол мотоциклыг нь тонгойн үзэж зогсов. 

	— Жийрэг аятай юм хийгээд асаахтай зэрэг хоёр нэг пархийж байснаа унтарчих юм. 

	Микол моторын жийргийг их л ханамжтай үзэж байснаа, 

	— Шинэ мотоцикл авах хэрэгтэй болж дээ гэв. 

	— Тийм ээ... Тамхи байна уу?

	— Байна. 

	— Алив өгөөч! Нэг сайн тамхи татаад орхиё. 

	Микол цаасан тамхи гаргах зуур Сенягийн олсон тахир голыг олж хараад, 

	— Олсон уу? гэв. 

	— Олсоон. Цоо шинийг олсон шүү. Одоо миний машинд хүн гар дүрвэл буудаж орхино доо. 

	— Хаанаас олов?

	— Тэр нууц аа!

	— Чалчаа золиг!

	— Миний авсан газар тэртэй тэргүй цаана нь дахиад байхгүй юм чинь. 

	 

	* * *

	 

	... Хоёулаа тамхи татаж суув. 

	Тэдний дэргэдүүр будааны машин цувсаар байв. Тэдний урдаас яваа машин болгон хоосон харагдана. Машины дуу тасрах үед хургүй дулаахан тэнгэрт царцаа чар чархийн, үл үзэгдэх өндөрт болжмор шувуу жиргэх нь сонстоно. 

	 

	* * *

	 

	Их замын цаад талбайн тариаг хурааж дууссан тул хээр тал өтгөн их тариа будаанаасаа салж, машины дуунаас амарчээ. Гагцхүү нэгэн жигд бухалдсан сүрэл нарны дор шаргалтан харагдана. 

	Хоёр залуу алсыг ширтэн тус тусдаа бодол болон сууна. 

	— Нэг тойроход хорин долоо болж байна шүү. Манайх урьд ийм их ургац авч байгаагүй гэж Микол ярив. 

	Сеня газраас алчуурт ороосон ямар нэгэн хавтгай юм авч, ороолтыг задлан нэг пянз гаргаж үзүүлэв. 

	— Районы хоршооноос авав уу?

	Сеня нүдээ онийлгоод, 

	Рада Волшаниковын хөгжим «Явагтун» гэдэг дуу. Хаалт дотор «Сэтгэл дүүрэн байхуй дор» гэж байна шүү гэж пянзны гарчгийг уншин, — Үгүй бас «Хонгор минь битгий яв» гэж байна шүү. Мөн Радын хөгжим юм. Ахдаа аваачиж чагнуулах гэж байгаа юм. Мэргэн дохио доо гэв. 

	— Гүйх нохойд гүйхгүй нохой саад гэж цаад ах шиг юмандаа хэлбэл таарна. 

	— Би юу ч хэлэхгүй. Зүгээр л энэ пянзаа тавиад л дуугай сууж байя. Тэгээд дуу дуулаад унахаар сонсог!.. Би сая районы дэлгүүрт энэ дууг сонсоод арай л уйлсангүй. За муу мотоциклээ чиний машин дээр хаяад явъя даа. Тэрнээс би чинь хээр хонох нь байна. Тэр мотоцикл түрээд ир гээд Сеня өнөө пянзаа боож тахир голтойгоо хамт кабинд аваачиж тавив. 

	Микол өнөө мотоциклыг түрж машиныхаа ард аваачив. 

	Хоёулаа дамжлан машины тэвш дотор гаргаж тавиад тэндээс хөдлөв. 

	Сеня мөнөөхөн пянзаа кабины урд талын бяцхан хайрцагт хийгээд өнөө тахир голоо хүүхэд тэвэрч байсан шиг тэврээд явав. 

	 

	* * *

	 

	Тэд нэг хэсэг дуугүй сууцгаав. 

	Иван орон дээр суугаад тамхи татна. 

	Валя хажууд нь очиж

	— Алив босож байгаач, ор засъя гэв. 

	Иван босов... Тэд урд урдаасаа хараад зогсов. Ичиж зовсондоо яльгүй ширүүн харцтай үзэгдэх Валягийн тунгалаг нүдийг Иван эгцлэн ширтэнэ. 

	— Намайг бэр буулгах гэж өчигдөр манайд улс ирсэн шүү дээ гэж Валя аяархан дуугарав. 

	Иван дуугарсангүй. 

	— Хэн гэж чи яагаад асуухгүй байна?

	— Би гадарлаж байна аа. 

	— Уухай тэгээд? гэж Валя мэгдэн асууна. 

	— Юу-у?

	— Тэгээд юу болов? гэж чи яагаад асуухгүй байна. 

	— Би мэдэж байна аа. 

	— Ай тэнгэр минь... Чи чинь бүгдийг мэддэг хүн байх нь. Тэгээд юу болсон гэж?

	— Чи үгүй л гээ биз. 

	— Үгүй гэж хэлэхэд амархан. Би хоёулыг өрөвдөөд байдаг юм. Сеняг бол бүр ч илүү өрөвдөнө шүү. 

	Тэгээд дуугай болов. 

	— Чи чулуун хөшөө шиг яагаад дуугүй зогсоод байгаа юм бэ?

	— Яагаад гэвэл би ч бас дүүгээ өрөвдөж байна. 

	— Тэгвэл намайг өрөвдөх хүн байдаггүй. Аль эсгүүл чи намайг өрөвдөөд ингэж хэлж байна уу?

	Иван өнөө хүүхний нүүрийг эргүүлж өөр лүүгээ харуулав. 

	Валя нүдний нулимсыг алгаараа шалавхан арчаад, 

	— Хэдхэн хоногийн дотор ингэж дасах гэж дээ гэж Иваны эрүүнд наалдсан тамхины үйрмэгийг арилгаж, сахал үс болсон хацрыг нь халуун алгаараа илж, — Яасан ч ширүүн юм бэ дээ! гэв. 

	Иван Валяг тэврэн элгэндээ наалдуулан, тэд тэврэлдсэн хэвээр удаан зогсов. 

	— Валя минь ээ... Би чинь улаан зам дээр явсан ядуу хүний богцтой юмыг л булааж авч байх шиг байна аа даа... гэв. 

	— Чи Сеняг хэлж байна уу?

	— Сеняг ч хэлж байна, нөгөө... 

	— Тэгээд би одоо яах вэ? Хонгор Ваня минь. Би ч бас хүнтэй сэтгэлтэй болохыг бодож байна шүү дээ. Хэн янаглах дурлахыг хүсэхгүй байх билээ. 

	— Хүн болгон хүсдэг шүү гэж Иван зөвшөөрөн талд нь орно. 

	— Би ингэж явж явж дахин төрдөг бол бас ч ингэс тэгсхийгээд явж болох сон. Хүн дахин төрөхгүй шүү дээ. 

	— Чиний хэлдэг бас зөв. Чи учир бүхнийг ойлгож байна шүү. 

	— Тэнгэр гэж! Би учир бүхнийг ойлгоно шүү. Би тэнэг амьтан, уг нь эр хүн болж төрсөн болоосой, тэрнээс... 

	— Битгий тэгж харамс даа.

	— Харамсахгүй яах вэ. Биднүүс, эр та нартай адил эрх дархтай байдаг сан бол ч... 

	— Юу гэнэ ээ?

	— Та нар бол санасан бүхнээ хийж болно. Эмс бид бол даруухан зан гаргаад л суугаад байхаас ондоо арга байхгүй. 

	— «Бүхнээ» гэсэн чинь юу гэсэн үг вэ?

	— Тийм ээ, бүхнийг... Эрцүүл бол хүүхэнтэй хавьтъя гэвэл хавьтаж чадна. Эхнэр болгож авъя гэвэл гуйгаад очно. Эм биднүүс бол ямар хүн ирдэг бол гээд л хүлээж суухаас ондоо... 

	Иван Валяг чанга үнсэв. 

	— Чи яагаад нүдээ анив?

	— Ичиж байна... Гэхдээ сайхан юм. Эрэг дээрээс унаж байгаа ч юм шиг. Няц унах болов уу гэж бодтол харин нисэн явж байх шиг. Ер нь зүүд л юм шиг юм даа... 

	Иван Валягийн аниастай нүдэн дээр үнсэж

	— За хар гэв. 

	 

	 

	Иван тийнхүү Валяг үнсэж байтал Сеня орж ирэв... Тэр хоёрыг тэврэлдэн үнсэлдэж байхыг харж хирдхийн цочиж агшин зуур харж зогссоноо мэдэгдэхгүйгээр буцан гарах санаатай эргэн явсан боловч босгонд бүдрэв... Энэхэн үед түүнийг Иван харж амжжээ. Валя харсан ч үгүй, чимээ дуулсан ч үгүй. Янагийн жаргалыг амсан нүдээ нээж харвал Иваны царай жигтэй болсон байхыг үзээд ихэд гайхжээ. 

	— Чи яав?

	Иван хүүхнийг элгэндээ наалдуулан толгойг нь илж, 

	— Зүгээрээ зүгээр

	— Чиний царай нэг л ондоо... 

	— Зүгээр, зүгээр гэв. 

	Сеня үүдний пинд чимээ гаргаж ханиалгав. 

	— Сеня ирлээ. 

	Валя огло үсрэн ширээний дэргэд очиж хоолоо хийх зуур,

	— Загасны шөл дээр яг бууж байна шүү. Сеня загасны шөлөнд учиргүй дуртай юм. Одоо тариа хадлангийн ид үе болохоор гайгүй байна, тэрнээс биш үргэлж гол руу алга болдог юм... 

	Сеня инээвхийлсээр орж ирээд, 

	— Баяр хүргэе гэв. 

	— Сайн уу, Сеня! Чи өөрийн дуртай загасны шөл дээр яг амжиж бууж байна шүү!

	— Би ч тэгнэ шүү... Би ер хэзээ юмнаас хоцорч байлаа даа гэхдээ Сеня сая ороод гарсныг Иван ах нь мэдэж үү, үгүй юу гэж мэдэх санаатай ахыгаа сэмхэн харав. Гэвч Иван огт царай өгөхгүй аанай их л тайван сууна. Харин дотроо бол саяын явдлыг мэдэгдэхгүй гэж ихэд санавч түүний сэтгэл маш их хүнд байв. 

	— Загасанд явав уу?

	— Очиж жаахан суулаа. Олигтой үмхэхгүй байна. 

	— Хэ-э! Чадвар хэрэгтэй дээ! Емельян гуай бид хоёр дандаа цуг явж нэг дороос загас барьдаг юм. Мань хүн зориуд намайг сахиж сууна даа, хөөрхий! Гэтэл би барьсан загасаа бараг татаж гаргаж амжихгүй байхад мань хүн хараал тавиад л сууж байдаг юм. Заавал миний дэгээнд ороод байдгийн учрыг би өөрөө ч мэдэхгүй юм. Заримдаа бүр огт санаандгүй байхад мөн л орчихсон байдаг юм шүү гэв. 

	Иван толгой дохиж, 

	— Тийм явдал байдаг. Наад барьж яваа чинь юу вэ?

	Сеня пянзаа гаргаж тавиад эгшигт хайрцаг авчирч баадууг мушгив. 

	— Сеня! Энэ чинь юу юм бэ? гэж Валяг асуухад,

	— Нэг пянз авлаа. Сая районы хоршоонд чагнаад би бүр гөлөрч хоцорлоо шүү... 

	Сеняг пянз тавих гэж байхыг Иван харж сууна. Түүний сэтгэл маш хүнд байв. Харин Валя сэтгэл амар сайхан зантай байх бөгөөд, 

	— Ямар пянз юм бэ? гэж хэв нэг асууна. 

	— Одоо... чагна даа!

	 

	Чи, амраг минь битгий явчхаарай 

	Чинийхээ үгүйд би гунигтай суух юм 

	Харин намайгаа мартахгүй гэж 

	Хагацахын цагт ам өгөөрэй 

	 

	гэж цыган адил чичрэнгүй хоолойгоор дуулах дуу манай гурвын хөндүүр зүрхэнд шаах адил өвдүүлэв. Гурвуулаа амьсгаа даран нэн ч анхааралтай чагнав. 

	 

	Чамдаа би хайртай гэж

	Чин үгээ хэлээч дээ чи. 

	Чамдаа би хайртай гэж

	Чин үгээ хэлээч дээ чи... 

	 

	гэж уянгалуулан татахад Сеня сэтгэлийнхээ хөндүүрийг намжаахыг хичээн, хөмсөг атируулан хамраараа оролдон сууна. Тэр бээр хэнийг ч эс харна. 

	Валя нүдэндээ нулимс гүйлгүүлэн Иваныг ширтэнэ. 

	Иван хөмсөг үл мэдэг атируулан тамхи сорох бөгөөд их л гэм буруутай юм шиг уруу харан сууна. 

	 

	Чамайгаа заримдаа харахгүй болохоор

	Цаанаа л нэг уйтгартай болох юм. 

	Чинийхээ үгийг сонсохгүй болохоор 

	Үхсэн юм шиг надад санагдах юм. 

	 

	Сеня чагнана. 

	Иван чагнана. 

	Валя чагнана. 

	Цөм чагнана. 

	 

	Чамдаа би хайртай гэж 

	Чин үгээ хэлээч дээ чи. 

	Чамдаа би хайртай гэж 

	Чин үгээ хэлээч дээ чи

	 

	Пянзны хүүхэн дуулж гүйцэв... Сеня тэсэж сууж чадсангүй ухасхийн босож цагаа хараад, 

	— Пээ цусаар тээглэ, ажил хоцорлоо. Миний ажил гэж яагаа ч үгүй гэв. 

	— Загасны шөл уухгүй юу?

	— Уухгүй ээ гэж Сеня явуут хэлээд эргэж харсан ч үгүй гарч одов. 

	— Бүр нэг, сэтгэлийн сайхан дуу байна шүү гэж Валя магтана. 

	Иван суудлаасаа босож өрөөний дундуур холхин, 

	— Сая Сеня бид хоёрыг харсан гэв. 

	Валя түүн тийш огцом эргэж... цааш юу хэлэхийг хүлээн зогссоноо, 

	— Тэгээд? Чи юу хэлэх гэв? гэжээ.

	— Одоо өнгөрчээ. Би чинь гэгээн цагаан өдөр гэрэлтэй шар наранд улаан зам дээр ядуу хоосон хүнтэй тааралдаад богцыг нь булаан авч дээ... 

	Валя сандалд сууж гараа өвдөг дээрээ тавиад, 

	— Тэгээд... өрөвдөж байна уу? гэв. 

	— Өрөвдөж байна. 

	Валя нүдээ аягүй онилгоод зэвүүтэй мушилзан инээвхийлж, 

	— Одоо тэгээд яах вэ? Ядуу хоосон хүнийг ичгүүр, сонжуургүй тонож орхисон бол тэр гуйлгачдадаа намайг буцааж аваачаад өгчих дөө. Ондоо яах вэ? гэв.

	Иван хүүхний өмнө очиж зогсоод мөн чанга ширүүн дуугаар, 

	— Чиний энэ мушилздаг чинь энд хэрхэвч зохилдохгүй байна! Надад хэчнээн хүнд байна. Үүнийг чи ойлгож болно уу? гэв. 

	— Үгүй, ойлгохгүй байна. Чи чинь хаашаа ирсэн билээ дээ? Ядуу хоосон, харанхуй бүдүүлэг улс дээр ирсэн шүү дээ... Тэгээд бас өөрийгөө ойлгуулах санаатай байдаг. Бид ойлгохгүй!

	Иван унтууцаж, 

	— Та нар цөм чөтгөр шулам руу тонилоосой! Хүн юм хэлээд нэмэр алга. Та нарыг хараад байхад «Бид харанхуй... ийм тийм улс» бидэнд бүү хүр гэсэн янзтай суудаг улс байна... 

	— Бид биш ээ, чи харин биднийг өрөвдөж энэ газар ирээд бидний төлөөнөө сэтгэл өвдөж байгаа биш үү?

	— Тэгвэл би явах хэрэгтэй болж байна уу?

	— Ай даа, явбал зөв дөө. Тэрнээс биш бид чинь тал талаас чинь гомдол мэдүүлж гүйгээд... дурлаад байна шүү дээ... 

	— Ингэж ярихаа тат! Хэрвээ өөрөө юм ойлгодоггүй юм бол бусдын үгийг сонсооч!

	— Одоо л ойлгомжтой боллоо гэж Валя босож угаагуурт гараа угааж арчаад гадагш гарав. 

	Иван ширээнээ очиж тонгойн суугаад нүүрээ аягүй муухай үрчийлгэн шүдээ хавирч, 

	— М-мг! гэв. 

	Чингээд бас л босож өрөөний дотуур холхино. 

	 

	 

	Сеня төрсөн нутгийнхаа түргэн урсгалт голын хөвөөнд очив.

	Гол тэр хэсэгтээ нарийсан бургилж, давлагаалан гүвэлзэнэ. 

	Голын ус хүйтэн бөгөөд бас аймшигтай тул хүн орох нь нэн ховор болой. 

	Тосгоноос холгүй нэгэн амралт сувиллын газар орших бөгөөд байшин барилга нь холоос цайран харагдана. 

	Бороо хөөж байсан шиг салхи үлээж, ер нь голын урсгал нэг л ёозгүй харагдана. 

	Тэнд амран буй хэсэг тойрон аялагчид голын хөвөөнд бөөгнөн, голын ууртай ширүүн урсгал дунд урт мод хаяж, түүний хөвөхийг сонирхон харцгаана. Хэн нэг нь тэрхүү голд шидсэн мод хэрхэн урсахыг харж байгаад нэг зүй тогтоол нээв. 

	— Усанд хаясан мод эргээс холдох тусмаа шидэгдэх нь гайгүй болж байна шүү! гэв. 

	— Тийм байна. 

	— Уучлаарай, сэр, энэ бол унадаг дугуй яагаад тогтоод явдаг вэ гэсэнтэй адил юм. 

	— Яагаад?

	— Энэ бол аль хэдийний илэрхий зүйл. Хөлөг онгоц далайн салхинд эргээс аль болохуйц холдохыг хичээдэг юм. 

	— Би тийм байгалийн хуулийн тухай бодсон биш, хүн ч гэсэн бас л адилхан байх даа гэж бодлоо... 

	—??

	— Бяртай хүн холд хүрч чадна. Тэгэхлээр далайн шуурганд, ер хар бор аж амьдралын шуурганд ч гэсэн аль их бяртай тэнхээтэй хүн амьд гарч болно, яагаад гэвэл тийм хүн хол сэлж чадна. 

	— Энэ ч хэтэрхий ухаантай хэрэг байна. 

	— Ухаантай хүн болох гэж ингэж ярьдаг ч хэтэрхий үнэмшмээргүй юм. 

	— Яагаад?

	— Эргээс яаж тийм хол очих юм бэ? гэсэн асуулт гарна биз дээ. 

	— Учиргүй чадал тэнхээтэй хүн тэгнэ гэж би ярьж байна шүү дээ... 

	— Тэгвэл учиргүй зальтай хүн бас тэгж болно биз дээ?

	— Тэр бол ондоо хэрэг. Уг нь... 

	— Ондоо биш ээ. Хар бор аж амьдралын шуурганаас яаж амьд гарах вэ гэсэн тоо бодлого байдаг юм. Тэгвэл хамгийн «хөнгөн» юм яагаад ч гэсэн гарна гэсэн хариу бий! Жишээ нь, чиргүүл онгоцны хойноос чагталж болно... 

	— Энэ чинь хэн гэгчийн туршлага вэ?

	— Их чадалтай улсын туршлага даа.

	— Би бол ондоо, жинхэнэ хүчний тухай ярьж байна. 

	— Тэгвэл дүгнэлт л хэрэгтэй дээ... 

	Чухам ингэж ярилцаж байхад Сеня голын хөвөөнд хүрч очжээ. 

	— Энд чинь жаахан сэрүүцдэг юм билүү дээ? гэж Сеняг ярихад

	— Та чинь усанд орох гэж ярьж байна уу? Хатгалгаа авчихна, усны хүйтэн таван градус шүү гэж хэн нэгэн хэлэв. 

	— Хатгалга тусна аа... 

	Сеня өнөө нүдний шилтэй улсыг тоож харсан ч үгүй. Тэдний дотор нэг хүүхэн байв. Тэрэнд, ер хүн бүхэнд Сеня гомджээ. Сеня цамц өмдөө тайлаад биеэ халаахын тулд нэг том чулуу авч хоёр гар дээрээ ээлжлэн хаяж байснаа чулуугаа хаяж, хэдэнтээ явган сууж дасгал хийгээд хазганасаар голд оров. Өнөө нүдний шилтэй хүмүүс түүнийг харсаар байв. 

	— Энэ хүнийг боль гээч! Живж үхнэ шүү дээ гэж өнөө эмэгтэй дуугарав. (Тэр эмэгтэй бас өмдтэй шүү! Тийм өмдтэй хүүхнүүдийг чөтгөр аваасай! Мөн маяглав аа!)

	— Энэ хүн бодвол эндхийн хүн байлгүй. 

	— Миний бодвол энэ хүн өөрийн биеийн халуун гучин зургаан градус дээр дөчин градус нэмчихсэн шиг байна. 

	Гэтэл Сеня гараа алдлан, 

	— Аяа, нутгийн минь ус! гэж хашхиран «үелзэн буй давлагааныг» сөрөн сэлж гарав. Нэг хэдэн сажин газар их л гоё сэлж, урдаас нь бөөн давлагаа сөрөн ирэхэд

	— Алив хүрээд ир! гэж хашхирч байв. 

	Сеня голын гүвэлзэх долгионд нэг далд орсноо дахин ил гарч ирээд, 

	— Сайхан байна шүү! Дахиад давлагаалаач! гэв. 

	— Энэ хүн даанч дажгүй юм. Сибирь нутгийн хүн юм даа!

	— Ёстой л далан зургаан градус дээрээ яваа хүн байна гэж эрэг дээр ярилцаж байв. 

	— «Нутгийн минь ус!». Сайх... байна гэж Сеня мөн орилно. 

	Гэтэл «нутгийн усанд» нэг учиргүй их долгион үүсэн Сеняг хаман авав. Сеня хэдэнтээ ус залгиж ханиалгав. Гэтэл «нутгийн нь ус» өнөө ичгүүргүй Сеняг улам бүр балбаж, Сеня ч усан дээр гарахыг хичээнэ. Гэвч «нутгийн нь гол» хүйтэн, зөөлөн долгионоороо Сеняг улам самгардуулан доош нь живүүлэхийг завдан байв. 

	— Шуу уу... ! Шуудгийг минь өгөөрэй, Амь авраарай! Би живлээ шүү! гэж Сеня байдгаараа орилов. 

	Голын хөвөөнд байсан мөнөөхөн нүдний шилтүүд, 

	— Энэ хүн нээрэн бархирч байна уу, аль тоглож байна уу?

	— Та минь, тэр чинь живж үхлээ шүү дээ!

	— Хүүе чи! Үнэн хэлж байна уу?!

	— Үнэн байлгүй яах вэ дээ! гэж сандралдав. 

	— У—у! гэж Сеня бархирна. Тэр бээр үнэнээсээ живж байв. Дахин дахин ус залгилж байх нь илт харагдаж байв... Нэг далд орсноо дахин гарч ирсэн боловч бархирах сөгөөгүй болжээ. Голын эрэг дээр хүмүүс сандралдан, 

	— Хүүе та минь, завь! Завь! Чи тэсэж үз! гэж бархиралдан голын эргээс зуугаад метр хол буй завь тийш гүйлдэв. Гэтэл нэг нь 

	— Өнөө завь чинь дархинаас уяатай юм байна шүү дээ! гэв. 

	— Ээ золиг цаадах чинь живж үхнэ шүү дээ. 

	Дахиад л нэг хоёр ус залгилав... 

	— Та минь, та нар чинь юу болоод байна аа?! гэж өнөө өмдтэй хүүхэн уйлах шахан өгүүлэв. 

	Үнэхээр Сенягийн толгой усны долгион дунд нэг үзэгдэн, нэг далд орж байв. Сеня гараа сарвалзуулж ч чадахгүй болжээ. 

	— Та минь, та нар юу болоод байна аа?!

	Нүдний шилтэй хоёр хүн хувцсаа шалавхан тайлж, нэг нь уснаа үсрэн орж «тий тий» гэснээ Сенягийн тийш сэлж гарав. Нөгөө нь хойноос нь үсрэн орж мөн сэлэв. 

	— Чи тэсэж үзээрэй! гэж өнөө хүүхэн гар даллан, — Та минь манай хоёр түүнийг гарган авч амжих болов уу?! гэж мөн бархирна.

	— Амжина аа!

	— Сайхан гайхал байна даа!

	— Тэр чинь юугаа хийж усанд орсон юм бэ!?

	— Далан зургаан градустаа хүрсэн хүн байна гэж Николайн хэлдэг үнэн байна. 

	— Чалчаа амьтан!... Ямар ч гэсэн амжих юм сан... 

	— Ийм л бяртай улс даа! Сибирийнх гэнэ шүү! Юу руу орж байгаа нь тэр вэ? Яагаад орж байгаа нь тэр вэ!?

	— Та минь, татаж гаргаж амжих нь уу? Тэр чинь хаана харагдана вэ?

	Өнөө хойноос нь орсон хоёр амжин хүрээд Сенягийн үснээс зуурч эргийн зүг сэлэв. 

	Сеня нэлээдгүй их ус залгижээ. Өнөө нүдний шилтэй улс хаанаас ч юм, хэзээ ч юм усанд живсэн хүнийг аврах эрдэм сурсан байжээ. Тэр ёсоороо Сеняг амьсгалуулах гэж ууцан дор нь бөөрөнхий юм ивээд мэдээгүй сул унжсан хоёр гарыг нь алдлуулан алдлуулан байв. Бас гэдсийг нь шахна. 

	Сеня шуудаг ч үгүй чармаа шалдан тул өнөө залуу хүүхэн хол гэгч очиж буруу харж зогсоод, 

	— Та минь одоо та хоёрт медаль өгнө биз дээ? гэв. Сеняг амьсгалуулах гэж оролдогсод өвөр хоорондоо инээлдэн, 

	— Ира минь, шалдан хүнийг бол аварсанд тооцдоггүй юм гэнэ. 

	— Яагаад тооцохгүй гэж?!

	— Өмдгүй шалдан хүний амийг аварсан гэж тооцдоггүй юм. Энэнд шуудгийг нь олж өмсгөх хэрэгтэй байна, тэгвэл медаль өгнө өө. 

	— Ира, наашаа ирээд толгойг нь түшиж байгаач!

	— Боль доо! Ямар муухай юм бэ!

	Сеня амьсгаа орох шинж илэрхий болов. Нүдээ харж ёолсондоо учиргүй их усаар бөөлжиж атиралдан хэвтэнэ. Сеня тэнхээ тамираа бартал бөөлжиж бөөлжиж нүдээ аниад байна. Тэгснээ мөнөөхөн шалдан байгаагаа гэнэт мэдэв үү, гэнэт санав уу, ухасхийн босож... хувцас руугаа гүйв. Нүдний шилтүүд түүнийг шоолж инээлдэнэ. Сеня өнөөхийгөө алгаараа таглан халхалж чулуун дундуур гүйж хувцсандаа хүрээд хувцсаа шүүрэн авч хэдхэн харайлгаж бут сөөг дундуур далд оров. Чингээд дахин гарч ирсэнгүй... 

	— Одоо ч балгаж болдог юм байгаа биз дээ!

	— Саяын хүн зугтаан явдаг дэмий боллоо. «За энэ чинь юуны тулд балгах гэж байгаа бил ээ?» гэж Лютенко хөмсөг атируулах биз, «Усанд живсэн хүний амь аварлаа» гэхэд үнэмшихгүй. Та нар санаанаас зохиож байна гэнэ. Тэгэхлээр Ира чи баталж өгнө шүү!

	— Та нарт медаль л оногдохгүй юм бол балгах эрх оногдохгүй дээ. Үүнийг би л зөвшөөрөхгүй дэг. 

	Сеня тэндээс дэлгүүрт оров. Дэлгүүрийн худалдагч нэг залуухан хүүхэн байдаг байв. Сеня ийш тийш газраар харж, 

	— Эндээс хүн түрийвч олов уу? гэж худалдагчаас аяархан асуув. 

	— Ямар түрийвч?

	— Арван таван тасалгаатай... савхин түрийвч. 

	— Чиний түрийвч юм уу?

	— Хэнийх нь хамаагүй. Хүн олов уу?

	— Олоогүй. Дотор нь юу байсан юм?

	— Мөнгө

	— Чинийх юм уу?

	— Хэнийх нь хамаагүй. 

	— Их мөнгө үү?

	— Гурван мянга. 

	— Шинэ үү?

	— Шинэ шинэ... Цоо шинэхэн. Хүн олоогүй биз. Сеня энэ удаа ондоо юмаар зулгуйдаж байна гэдгийг худалдагч хүүхэн сая ухаарав бололтой, 

	— Ай бурхан минь!... Сенька чи, дандаа ингэж далд битүү юм хэлж явах юм. Тэгэхдээ яг үнэн юм шиг ярина шүү! Чи ингэхэд тийм их мөнгө ганц удаа ч гэсэн олж харсан юм уу даа? гэв. 

	Сеня муухай инээж, 

	— Тэгвэл би чамд одоо үзүүлэх үү... За яах вэ, шуудхан ярья, ганц лонх юм өгөөд орхи гэхдээ Сеня учиргүй даарсан янзтай чичирч байв. 

	— Ю-у? «Би одоо». 

	— Яах вэ, нэг лонх юм өгөөд орхи, тэгээд л таг дуугүй бай. Тэр мөнгө сангийн тухай дуугүй л бай... 

	— Чи гайхал минь эхнэр авдаг болоосой. Эхнэртэй болбол аж төрлөө бодоод ингэж дэмий балай юм бодож явах завгүй болно шүү дээ гэж худалдагч бүсгүй үнэн голоосоо Сеняг өрөвдөн хэлэв.

	— Тэр яах вэ, намайг мөнгө санга гэж сураглаагүй л гэж бод. Хэрэв хүн олдог юм бол чамд өгнө. Тэгэхлээр тэр хэний мөнгө болохыг чи мэдэхгүй л юм шиг байгаарай гэж Сеня өнөө худалдагчид дахин сануулан хэлэхдээ хамаг бие нь дагжин чичирч байв. 

	— За яах вэ, Сеня, би дуугүй байя. Харин хүн олбол надад өгөхгүй дээ. 

	— Яагаад?

	— «Яагаад» гэдгийг чи мэдэхгүй байна гэж үү? Хүн олох юм бол чимээгүй л аваад л явчихна. Гурван мянга гэдэг чинь нэг сайн байшингийн үнэ. Тийм юмыг өгч байдаг ямар тэнэг амьтан байх вэ даа. Өөрөө л авчихна. 

	— Ямар ч гэсэн чи мэдээгүй юм шиг байгаарай. Тэр чинь хуурамч мөнгө юм шүү... 

	 

	 

	... Сеня шөнө орой болсон хойно нэлээн халмаг харив. 

	— Өнөө Валя хаана байна?

	— Чи юунд ганцаар залгичхаад ирэв? Аваад ирсэн бол хоёулаа хуваагаад балгачихгүй юу. 

	— ... Валя явчихсан уу?

	— Явчихсан. 

	— Яагаад? Тэр чинь яагаад явчихсан бэ?

	— Би ч маргааш явах минь. 

	— Яагаад?

	— Чи чинь согтуу юм уу хаашаа юм? Тоть шиг «Яагаад» гэж шулганаад байх юм. Хэзээ боловч би явах хэрэгтэй шүү дээ!

	— Хэрэгтэй юү?

	— Түй!

	— Ах минь битгий уурла, үнэнийг хэлэхэд би жаахан балгачихсан. Гэвч тэр... яах вэ. Харин миний үгийг дуул, яараад яах юм, эндээ хэд хоно. Тэр хот чинь хаашаа ч алга болчихгүй. 

	— Үгүй, болохгүй. 

	— Болно оо. Чиний юунд яараад байгааг би мэдэж байна. За би чамд нэг үг хэлье. Чи Валятай суучих. Нэгэнт л эхнэр хүүхдээсээ салсан хойно энэнтэй суучих. Үүнээс дээр хүүхэн хаанаас ч олохгүй шүү. Би энэ үгийг согтуугаар хэлж байгаа юм биш, ер нь ч энэ үгийг чамд хэлэх гэж жаахан балгасан... Өөрийнхөө... дүүгийнхээ... энэ тэр гэж зовоод байгаа бол тэр огт хамаагүй шүү. Валя бол надтай яагаад ч суухгүй гэдгийг чи бид хоёр сайн мэдэж байгаа. Суудаг юм гэлээ гэхэд би түүнтэй яаж байх юм бэ? Чамтай бол дуун дээр сууна. Үүнээс дээр хүүхэн олохгүй гэж бөндгөрөөрөө дэнчин тавьсан ч чадна. Ваня, ах минь ээ, чамайг Валятай суувал би баярлана шүү. Тэгээд та нар эндээ айл бол. Би яах вэ, нэг юм олоод авна, манай энд эхнэр мундахгүй шүү. Тэгээд та хоёр эндээ байшин барь, үр хүүхэдтэй бол... Ер нь, Ваня чи бол уулаас тариачин хүн, хөдөө нутгаа ийм амархан орхиж яаж болох юм бэ? Манай энд ямар уулга дайрсан биш... Энд чиний түшиг хэрэгтэй байна, чи бол ухаантай хүн, үүнийг ойлгохгүй байна гэж үү? Чи хот газар дассан байх... гэхдээ тэндээсээ хөндийр. Та нар үгүйгээр үнэндээ бэрх байна шүү, золиг! Бид ямар хийж үзээгүй биш, тариа хураах ер бүх ажлыг дөнгөнө дөө! гэж Сеня нүдээ бүр онийлгон, толгой сэгсэрч, — Гэвч хамаг хэрэг үүнд биш. Жишээ нь, чи тосгон маань «эзгүйрэв» гэж ярьж байна. Үүнийг бид олж үзэхгүй байгаа юм уу? Олон бүгдээр бужигнаж, шөнийн цагаар баян хуурын эгшиг хангинан, хүүхнүүд дуулж, баярлаж цэнгэж байхад бид чинь дургүй биш шүү дээ. Чи хадланд явах сайхан гэж ярьснаа санаж байна уу? Би ч дуртай... Үр хүүхдээ хадлан хадаж сургах юм сан. «Чи гөлөг, мөр сайн дараад яваач!» гэж эцэг загнадаг байсныг чи санана уу? Чи намайг бүү бод, намайг бүү өрөвд! Намайг өрөвдөөд байх юм бол харин надад бүр хүнд болно. Харин би чамайг өрөвдөөд байна, гэвч дуугай л явлаа. Одоо нэгэнт ийм яриа үүссэн болохоор чамд гэхэд чи л харин өрөвдмөөр хачин байна. Сэтгэл зүрх чинь яаж тэсэж явдаг юм бэ? Ай зайлуул! Хөөрхий хонгор ах минь... гэж их л дороос авч санаа алдав. 

	Гэтэл Иван гэнэт дуугарч, 

	— Тэгвэл ямар байшин барих вэ, чи мэдэж байна уу? Давхар. Одоо чинь хоёр давхар байшин маяг болжээ. Би тийм сайхан байшин харсан. Тийм байшинтай болов гэж нэг удаа зүүдэлсэн ч явдал надад бий гэв. 

	— Байзнаарай, хоёр давхар байх ямар хэрэг байна? 

	— Юу гэсэн үг вэ?! гэж Иван бүр дэгдгэнэн, — Давхар байшин ямар тохитой гээч! За чи харж бай, ингэж барина шүү дээ. Юу гэвэл доод талд нь ердийн байшин байна, гэхдээ амбаар, пинг залгаж барихгүй, хашлагатай хийнэ. Тийм үү?

	— Дээврийг яаж хийх бил ээ? Жигүүр байх уу?

	— Үгүй, эргэн тойрон байна. Чи харж бай, дээд давхарт амбаар пин жигүүрийн асар болно. Түүнийг тайрдаснаас өнгөрүүлж болно, цонхон дороо тийм тагт маягтай юм.

	— Дээвэр нь хөндий хийнэ биз дээ?

	— Тэгэлгүй яах вэ!

	Сеня суудлаас босож гэрийн дотуур холхин, 

	— Байшингаа хаана барьж болохыг чи мэдэж байна уу? Голын хөвөөнд Могойтын нугад... яагаа вэ тосгоны дархных байсан! Мэдэж байна уу? гэв. 

	— Мэдэж байна аа. 

	— Халуун усны байшингаа яг голын эрэг дээр барьж орхино... 

	— Өндөр эргийн дээрээс төмөр аргамж унжуулж орхино. 

	— Тэрүүгээр яах юм?

	— Ус татахгүй юу. Эргүүлэг дугуй шиг юм хийгээд л эргүүлээд байна шүү дээ. 

	— Тэр хавьд гараар барьсан ч тийм өндөр биш... 

	— Тийм юм хийж болох байтал үхсэнээ хийж гараар ус барих бил ээ?

	— Тийм дээ гэж Сеня зөвшөөрөн, — Эхнэр бие давхар болно, ус барихад хэцүү шүү дээ. 

	«Эхнэр» гэсэн үг гарахын төдий хоёулаа гэнэт ямар нэг юм санасан шиг дуугүй болцгоов. Жаахан дуугүй сууж байснаа Сеня, 

	— Би бас байшиндаа ханз хиймээр байна. Харин ханзанд яагаад тийм дуртай юм бүү мэд! гэв. 

	— Бид ханзан дээр унтдаг байсныг чи санана уу?

	— Санаж байна. Гэвч ханз ч дээ... За байсан ч болох юм. Харин халуун усанд ордог байшингаа яг голын эрэг дээр барина гэдэг сайхан байна!

	— Ёстой сайхан хэрэг. Би бол халуун усанд орж байхдаа цонхоор алсыг харж байх дуртай. Нар хэрхэн жаргаж буйг цонхоор харж байх гэдэг бүр ч сайхан... 

	— Байшинд халуун тогоо тавиастай байна. 

	— Эхнэр довжоон дээрээ гарч ирээд, «Сенька чи юу хийгээд байна аа?» гэх болно.

	— Нээрэн, ээж маань дандаа гарч ирээд л «Ванька, та нар тэнд юу хийгээд байна вэ. Наранд халаагүй биз?!» гэдэг сэн... Ай хөөрхий

	— Тэгж амьдардаг бол ч би өдөрт арван таван цаг ажил хий гэсэн ч хийнэ. Нэг ч залхуурахгүй. Хагас бүтэн сайн өдөр загас гэрдэхээр явж байх юм сан. Би учиргүй их загастай газар мэднэ. Хагас сайн өдөр эртхэн шиг тараад сайн гэгчийн давирхай хайлж амжвал ч шөнөжин загасчилсан ч... 

	— Чи гэрдэх тийм дуртай юм уу?

	— Үгүй, дэгээгээр барих дуртай. 

	— Би бас дэгээдэх дуртай юм. Арай боловсон. Ном зом авч яваад голын эрэг дээр хөнжил дэвсээд хэвтэж байх ч жаргал даа! Хүүхэдтэй болно. Хүүхдүүдээ аваад явна... 

	Чингэснээ Иван толгой сэгсэрч бодол болов. 

	Иваны тэр сайхан бодлыг нь сарниулахгүй, тэр бодлыг нь улам ихээр бодуулахын тулд Сеня яаран, 

	— Ах минь, одоо хоёулаа унтъя. Өдрийн явдлыг өглөө бод гэдэг үг зөв үг шүү гэв. 

	— Хоёулаа өвсний саравчинд унтъя гэж Иван хэлэв. 

	— Тэгье гэж Сеня дуртайяа зөвшөөрөв. 

	Хоёулаа дэр хөнжлөө аваачиж өвсний саравчинд өвсөн дээр ор засаж унтахаар хэвтэв. 

	Гэвч хэн хэний нь нойр нь хүрсэнгүй. Саравчны завсраар тэргэл сартай шөнийг ширтэн дув дуугүй хэвтэцгээж байв. 

	Маргааш өглөө нь үүрээр Сеняг унтаж байхад Иван сэмхэн босоод саравчнаас сэмхэн гарав. 

	Байшинд орж орон дороос жижигхэн чемоданаа татан гаргаж нээж үзвэл эцэгтээ, Сеняд авчирсан бага сага бэлгийн зүйл, хоёр цамц, Сеняд авчирсан асаагуур, бас нэг хүзүүний ороолт тэргүүтэн байв... Иван тэр бүхнийг авч орон дээр тавиад чемоданаа барьж хэсэг зогссоноо явахын өмнө орон дээр сандайлан жаахан суугаад босож явав. 

	Гадаа гарав.

	Байшин, саравчаа нэг удаа тойруулан харав. 

	Чингээд шулуухан гарч алхав. 

	Гадаа гудамжнаа нэг ч хүн эс үзэгдэнэ. 

	Гэтэл Ковалевын ногооны хашаанаас Валягийн эцэг гараад ирэв... Иван түүнийг харангуут нэгэн нарийхан гудамжаар тойрон орох гэсэн боловч завдсангүй. 

	Тэд уулзан мэндлэв. 

	— Одоо явах нь уу? гэж өвгөн асуув. 

	— Явалгүй горьгүй. 

	— Аян замд гарахын өмнө тамхилъя даа. Би тамхиндаа өчигдөр орой жаахан навч хольсон юм сан, зүгээр аятайхан болсон вий гэж өвгөн хэлэв. 

	Тэд тамхилав. 

	— Өдийд машин явдаг уу?

	— Машин зөндөө! Будааны машин өдөр шөнөгүй цувж байгаа. Цөм галт тэрэгний буудал руу явна. 

	Тэд хэсэг зогссон боловч ярих юм олдсонгүй. 

	— За сайн яваарай гэж өвгөнийг дуугарахад Иван, 

	— Баяртай гэв. Тэд салав. 

	Иван нэгэн гудамжаар орж явсаар их замын тийш эргэж бараа харагдахгүй болов.

